საქართველოს-აშშ-ის სტრატეგიული პარტნიორობის ქარტიის კომისიის ხალხთაშორისი ურთიერთობებისა და კულტურული გაცვლების სამუშაო ჯგუფის შეხვედრის ანგარიში
2016 წლის 19 დეკემბერი
ქ. თბილისი , საგარეო საქმეთა სამინისტრო
2016 წლის 19 დეკემბერს, ქ. თბილისში, საქართველოს საგარეო საქმეთა სამინისტროში გაიმართა საქართველო-აშშ-ის სტრატეგიული პარტნიორობის ქარტიის კომისიის ხალხთაშორისი ურთიერთობებისა და კულტურული გაცვლების სამუშაო ჯგუფის შეხვედრა.
საქართველოს მხრიდან შეხვედრაში მონაწილეობდნენ: საქართველოს საგარეო საქმეთა მინისტრის პირველი მოადგილე დავით ზალკალიანი (თანათავმჯდომარე ქართული მხრიდან); შერიგებისა და სამოქალაქო თანასწორობის საკითხებში საქართველოს სახელმწიფო მინისტრის პირველი მოადგილე პეტრე კანკავა (თანათავმჯდომარე ქართული მხრიდან); აშშ-ში საქართველოს საგანგებო და სრულუფლებიანი ელჩი დავით ბაქრაძე; საქართველოს განათლებისა და მეცნიერების მინისტრის პირველი მოადგილე ქეთევან ნატრიაშვილი; საქართველოს სპორტისა და ახალგაზრდობის საქმეთა მინისტრის მოადგილე რევაზ ჯაველიძე; ევროპულ და ევროატლანტიკურ სტრუქტურებში ინტეგრაციის საკითხებში სახელმწიფო მინისტრის მოადგილე მარიამ რაქვიაშვილი; კულტურისა და ძეგლთა დაცვის მინისტრის მოადგილე ლევან ხარატიშვილი; ეკონომიკისა და მდგრადი განვითარების მინისტრის მოადგილე ქეთი ბოჭორიშვილი; შრომის, ჯანმრთელობისა და სოციალური დაცვის მინისტრის მოადგილე ნინო ბერძული; ეროვნული უშიშროების საბჭოს მდივნის მოადგილე ივანე მაჭავარიანი; ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა სამინისტროს დევნილთა საარსებო წყაროებით უზრუნველყოფის სააგენტოს უფროსი ირაკლი უჯმაჯურიძე; კრიზისების მართვის საბჭოს საგარეო უსაფრთხოების დეპარტამენტის საგარეო საფრთხეების ანალიზის სამსახურის უფროსი გიორგი ბილანიშვილი; თავდაცვის სამინისტროს სტრატეგიული კომუნიკაციისა და საზოგადოებასთან ურთიერთობის დეპარტამენტის უფროსი სპეციალისტი ერეკლე შუბითიძე; საგარეო საქმეთა სამინისტროს ამერიკის დეპარტამენტის დირექტორი გიორგი ხაბელაშვილი; საგარეო საქმეთა სამინისტროს ამერიკის დეპარტამენტის აშშ-კანადის სამმართველოს უფროსი ლევან ხურციძე; ამერიკის დეპარტამენტის აშშ-კანადის სამმართველოს მრჩეველი ლევან მახაშვილი; ამერიკის დეპარტამენტის აშშ-კანადის სამმართველოს მრჩეველი სალომე პაპაშვილი; ამერიკის დეპარტამენტის აშშ-კანადის სამმართველოს მესამე მდივანი მაია თავდგირიძე.
ამერიკული მხრიდან შეხვედრაში მონაწილეობას იღებდნენ: აშშ-ის სახელმწიფო მდივნის თანაშემწის მოადგილე ბენ ზიფი (თანათავმჯდომარე ამერიკული მხრიდან); აშშ-ის საერთაშორისო განვითარების სააგენტოს ადმინისტრატორის თანაშემწე ტომას მელია (თანათავმჯდომარე ამერიკული მხრიდან); აშშ-ის საელჩოს საქმეთა დროებითი რწმუნებული ნიკოლას ბერლინერი; აშშ-ის საელჩოს მრჩეველი საზოგადოებასთან ურთიერთობის საკითხებში კორტნი ოსტრიანი; საქართველოში აშშ-ის საერთაშორისო განვითარების სააგენტოს წარმომადგენლობის დირექტორი დაგ ბოლი; საქართველოში ათასწლეულის გამოწვევის კორპორაციის წარმომადგენლობის დირექტორი ჯენერ ედელმენი; საქართველოში ათასწლეულის გამოწვევის კორპორაციის აღმასრულებელი დირექტორი მაგდა მაღრაძე; აშშ-ის დაავადებათა კონტროლის ცენტრის გლობალური იმუნიზაციის პროგრამის ხელმძღვანელი ნინო ხეცურიანი; აშშ-ის საელჩოს პოლიტიკური და ეკონომიკური განყოფილების უფროსი დუაით ნისტრომი; საქართველოში მშვიდობის კორპუსის წარმომადგენლობის დირექტორი სტივენ სმიტი; აშშ-ის საერთაშორისო განვითარების სააგენტოს წარმომადგენელი მონიკა აზიმი; აშშ-ის საელჩოს პრეს-სპიკერი კრისტინ რობერტსი; აშშ-ის საელჩოს პოლიტიკური და ეკონომიკური ოფიცერი რაიან კიონიგი; აშშ-ის საერთაშორისო განვითარების სააგენტოს წარმომადგენელი ჩაკ იესოლაიტისი; აშშ-ის საელჩოს საზოგადოებასთან ურთიერთობის დეპარტამენტის წარმომადგენელი ერინ მეი ჯარეტი.

ს ა უ ბ რ ი ს   ჩ ა ნ ა წ ე რ ი
მისასალმებელი სიტყვები
დავით ზალკალიანი: მოგესალმებით, ამერიკის შეერთებული შტატებისა და საქართველოს სტრატეგიული პარტნიორობის ქარტიის ხალხთაშორისი ურთიერთობებისა და კულტურული გაცვლების სამუშაო ჯგუფის მორიგ შეხვედრაზე. მსურს, განსაკუთრებული მადლობა გადავუხადო ბატონებს ბენ ზიფს და ტომას მელიას აქ ყოფნისათვის და ამერიკული მხრიდან დღევანდელი სამუშაო ჯგუფის შეხვედრის თანათავმჯდომარეობისათვის. ასევე მსურს ავღნიშნო, რომ დღევანდელ შეხვედრას ჩვენთან ერთად ესწრება საქართველოს ახლადდანიშნული ელჩი აშშ-ში, ბატონი დავით ბაქრაძე. 
როგორც მოგეხსენებათ, დღევანდელი შეხვედრის დღის წესრიგის ერთ-ერთ მთავარ განსახილველ საკითხს წარმოადგენს სტრატეგიული კომუნიკაცია. ამ მხრივ განსაკუთრებით მნიშვნელოვანია ბატონი დავით ბაქრაძის, როგორც ევროპულ და ევროატლანტიკურ სტრუქტურებში ინტეგრაციის საკითხებში ყოფილი სახელმწიფო მინისტრის სამუშაო ჯგუფში მონაწილეობა და მისი მნიშვნელოვანი გამოცდილების ჩვენთვის გაზიარება. სწორედ სახელმწიფო მინისტრის აპარატი წარმოადგენს სტრატეგიული კომუნიკაციის საკითხის მთავარ მაკოორდინებელ უწყებას.
ნება მომეცით, ხაზგასმით აღვნიშნო საქართველოს-აშშ-ის სტრატეგიული პარტნიორობის ქარტიის კომისიის მნიშვნელობა აშშ-სთან სტრატეგიული თანამშრომლობის გაღრმავების კუთხით, მათ შორის, ხალხთაშორისი ურთიერთობებისა და კულტურული გაცვლების მიმართულებით.
მსურს, ხაზი გავუსვა მიმდინარე წლის 6-7 ივლისს, აშშ-ის სახელმწიფო მდივნის, ბატონი ჯონ კერის საქართველოში ვიზიტის მნიშვნელობას. ჩვენი აზრით, ბატონი კერის ვიზიტი საქართველოსადმი აშშ-ის ურყევი მხარდაჭერის კიდევ ერთ ნათელ დადასტურებას წარმოადგენდა. სახელმწიფო მდივნის საქართველოში ოფიციალური ვიზიტის ფარგლებში გაიმართა აშშ-საქართველოს სტრატეგიული პარტნიორობის ქარტიის პლენარული სხდომა, რომელიც მისი და საქართველოს პრემიერ-მინისტრი, ბატონი გიორგი კვირიკაშვილი თანათავმჯდომარეობდნენ.
ვიზიტს მოჰყვა კონკრეტული ხელშესახები შედეგები: საქართველოსა და აშშ-ს შორის ხელი მოეწერა თავდაცვისა და უსაფრთხოების სფეროში პარტნიორობის გაღრმავების შესახებ მემორანდუმს; აგრეთვე, გაფორმდა ურთიერთგაგების მემორანდუმი საგანმანათლებლო სფეროში თანამშრომლობის შესახებ.
აღსანიშნავია, რომ აშშ-სთან ორმხრივმა თანამშრომლობამ კულტურის, განათლებისა და ჯანდაცვის სფეროებში მოიტანა კონკრეტული ხელშესახები შედეგები, მათ შორის, აღსანიშნავია FLEX და Peace Corps-ის პროგრამებში მონაწილეთა გაზრდილი რაოდენობა, ასევე, ტუბერკულოზისა და C-ჰეპატიტის ელიმინაციის პროგრამების წარმატებული განხორციელება.
დღეს საკმაოდ ამბიციური დღის წესრიგი გვაქვს. ვიმედოვნებ, რომ დღევანდელი შეხვედრა გაზრდის ჩვენს ორმხრივ თანამშრომლობას განათლების, მეცნიერების, ჯანმრთელობის, სპორტისა და კულტურის სფეროებში.
ვსარგებლობ შემთხვევით, რათა მადლიერება გამოვხატო აშშ-ის საერთაშორისო განვითარების სააგენტოსა და ათასწლეულების გამოწვევის კორპორაციის მიმართ, რომელიც უკვე 20 წელზე მეტია დახმარებას უწევს საქართველოს სხვადასხვა მნიშვნელოვანი მიმართულებით.
როგორც იცით, აშშ-ის ათასწლეულის გამოწვევის კორპორაციამ (Millennium Challenge Corporation - MCC) მიიღო გადაწყვეტილება საქართველოსთვის 140 მილიონი აშშ დოლარის მეორე კომპაქტის გამოყოფის თაობაზე, რომელიც მიზნად ისახავს  საქართველოში სიღარიბის დაძლევასა და ეკონომიკური ზრდის ხელშეწყობას ზოგადი, ტექნიკური, პროფესიული და უმაღლესი განათლების ხარისხის განვითარების გზით. 
იმედი მაქვს, დღევანდელი შეხვედრა ნაყოფიერად ჩაივლის. სიტყვას გადავცემ ჩემს კოლეგას და ქართული მხრიდან თანათავმჯდომარეს, ბატონ პეტრე კანკავას.
პეტრე კანკავა: ჩემთვის დიდი პატივია მონაწილეობას ვიღებდე აღნიშნული სამუშაო ჯგუფის მუშაობაში, როგორც თანათავმჯდომარე. მსურს, ვისარგებლო შემთხვევით და მადლობა გადავუხადო აშშ-ის მხარეს კონფლიქტის მოგვარებაში მტკიცე მხარდაჭერისა და მნიშვნელოვანი თანადგომისთვის. გისურვებთ წარმატებულ შეხვედრას. 
ბენ ზიფი: პირველ რიგში, მსურს, ჩემი და ჩემი კოლეგების სახელით, მადლობა გადაგიხადოთ გულთბილი დახვედრისათვის. მსურს, ხაზი გავუსვა საქართველოსთან სტრატეგიული თანამშრომლობის მნიშვნელობას. მოხარული ვარ, რომ ორ ქვეყანას შორის არსებული ურთიერთობები კიდევ უფრო ღრმავდება. ორი ქვეყნის მოქალაქეებს შორის ურთიერთკავშირების გაზრდა წარმოადგენს ორმხრივი ურთიერთობის გაღრმავების საფუძველს. 
იმედი მაქვს, რომ დღეს დეტალურად ვისაუბრებთ იმაზე, თუ როგორ შეიძლება გავაღრმავოთ ჩვენი ჩართულობა. ვიცი, რომ ბოლო წლების განმავლობაში მივაღწიეთ ხელშესახებ პროგრესს სხვადასხვა მიმართულებით, თუმცა, დარჩენილია კიდევ ბევრი საშუალება, რითიც შეგვიძლია, გავაღრმავოთ არსებული ურთიერთობები. ვიმედოვნებ, რომ დღეს გვექნება გულწრფელი, მეგობრული დიალოგი, რომლის ფარგლებშიც ერთმანეთს გავუზიარებთ ჩვენს პრიორიტეტებს და განვიხილავთ ახალ ინიციატივებს. 
ტომას მელია: ჩემთვის დიდი პატივია აქ ყოფნა. მხოლოდ წელს, მესამედ ვარ აშშ-საქართველოს სტრატეგიული პარტნიორობის ქარტიის კომისიის სამუშაო ჯგუფების თანათავმჯდომარე.
აღსანიშნავია, რომ საქართველოსა და აშშ-ს შორის არსებული სტრატეგიული პარტნიორობა ემყარება საერთო ღირებულებსა და მიზნებს, ხოლო ორი ქვეყნის ურთიერთობებს არაფერი აღრმავებს ისე, როგორც ხალხთაშორისი კონტაქტების განმტკიცება. ამ მხრივ, განსაკუთრებით მნიშვნელოვანია დღევანდელი შეხვედრა. 
მეამაყება რომ, USAID-ი მონაწილეობას იღებს აღნიშნულ დიალოგში და რომ იგი ასრულებს ერთ-ერთ მთავარ როლს იმ ინიციატივების განხორციელებაში, რაზეც ვთანხმდებით ასეთი შეხვედრების ფარგლებში. გისურვებთ წარმატებულ სამუშაო შეხვედრას. 
პირველი პანელი: სტრატეგიული კომუნიკაციების გაძლიერება
დავით ზალკალიანი: ვიდრე ჩემს კოლეგებს გადავცემდე სიტყვას, მსურს, თქვენი ყურადღება გავამახვილო რამდენიმე საკითხზე. პირველ რიგში, მსურს, მადლობა გადავუხადო საქართველოში აშშ-ის საელჩოს სტრატეგიული კომუნიკაციების განმტკიცების მიმართულებით გაწეული ძალისხმევისა და თანადგომისთვის. 
ვფიქრობთ, რომ აუცილებელია იმ დიდმა ძალისხმევამ, რასაც ჩვენი პარტნიორები ახორციელებენ ჩვენი ქვეყნის დასახმარებლად, ჩვენს საზოგადოებაში შეიძინოს სათანადო თვალსაჩინოება. (We consider it essential that the immense U.S. contribution gets more optics in our society). აღნიშნული მიზნისათვის, ვფიქრობთ, სასურველი იქნება, თუკი თითოეულ პროექტში, რომელსაც შეერთებული შტატები და სხვა ჩვენი პარტნიორი ქვეყნები ახორციელებენ, გათვალისწინებული იყოს ცნობადობის (visibility) კომპონენტი. სტრატეგიული კომუნიკაციის შესაძლებლობების გაზრდის მიზნით, ასევე მნიშვნელოვანია საერთაშორისო პარტნიორებს შორის კოორდინაციის გაუმჯობესება.
გარდა ამისა, ამ კონტექსტში, ყურადღებას გავამახვილებ ერთ მნიშვნელოვან საკითხზე, კერძოდ კი საგარეო საქმეთა სამინისტროს ვებ-გვერდზე. გვსურს, ვებ-გვერდის განახლება და განვითარება. ამ მხრივ, მნიშვნელოვანი იქნება ამერიკული მხარის დახმარება. შეგვიძლია, ჩვენს ამერიკელ კოლეგებს გავუზიაროთ ჩვენი ხედვები, ანალიზი და მათთან ერთად განვიხილოთ კონკრეტული იდეები საგარეო საქმეთა სამინისტროს ოფიციალური ვებ-გვერდის განვითარებასთან დაკავშირებით. 
სიტყვას გადავცემ ევროპულ და ევროატლანტიკურ სტრუქტურებში ინტეგრაციის საკითხებში სახელმწიფო მინისტრის მოადგილეს, ქალბატონ მარიამ რაქვიაშვილს.
მარიამ რაქვიაშვილი: უპირველეს ყოვლისა, აღვნიშნავ, რომ ქვეყნის ევროპულ და ევრო-ატლანტიკურ არჩევანს საქართველოს მოსახლეობის აბსოლუტური უმრავლესობა - 75-80% - მტკიცედ უჭერს მხარს. ჩვენი მთავრობის მიზანს წარმოადგენს ამ საკითხისადმი არა მარტო მოსახლეობის მხარდაჭერის შენარჩუნება, არამედ ცოდნაზე დაფუძნებული მხარდაჭერის გაზრდა.
სტრატეგიული კომუნიკაცია წარმოადგენს საქართველოს მთავრობის პოლიტიკის ერთ-ერთ მთავარ მიმართულებას. სტრატეგიულ კომუნიკაციას განსაკუთრებული მნიშვნელობა ენიჭება ახლა, როდესაც ქვეყანაში ძალზე გააქტიურდა რუსული პროპაგანდა., რომელიც, სხვადასხვა მითების ცირკულაციით, ცდილობს, მოსახლეობაში გააჩინოს იმედგაცრუება, აგრეთვე, ხელი შეუწყოს მოსახლეობაში ეჭვის წარმოქმნას ქვეყნის ევროპულ და ევროატლანტიკურ სტრუქტურებში ინტეგრაციასთან დაკავშირებით. 
ზემოხსენებული პროპაგანდის მიზანია, დამახინჯებული ინფორმაციის გავრცელებით, მოახდინოს გავლენა საზოგადოებრივ აზრზე. აღსანიშნავია, რომ მთავრობა არ პასუხობს რუსულ პროპაგანდას კონტრ-პროპაგანდით, არამედ ცდილობს საზოგადოების ცნობიერების ამაღლებით, დასავლური ღირებულებების პოპულარიზაციითა და ევროკავშირისა და ნატოს შესახებ ცნობადობის (visibility)  გაზრდით დაუპირისპირდეს მოსკოვის აგრესიულ აგიტაციას.
აქვე, მოკლედ მოგახსენებთ იმ ძირითადი საქმიანობის შესახებ, რომელსაც საქართველოს მთავრობა ახორციელებს სტრატეგიული კომუნიკაციის განვითარების თვალსაზრისით. როგორც ბატონმა დავით ზალკალიანმა აღნიშნა, ევროპულ და ევროატლანტიკურ სტრუქტურებში ინტეგრაციის საკითხებში სახელმწიფო მინისტრის აპარატი წარმოადგენს სტრატეგიული კომუნიკაციების საკითხებში მთავარ მაკოორდინირებელ ორგანოს. სახელმწიფო მინისტრის აპარატი კოორდინაციას უწევს 2014-2017 წლებისთვის საქართველოს მთავრობის სტრატეგიას ევროინტეგრაციის საკითხთა კომუნიკაციისა და ინფორმირების შესახებ. აღნიშნული სტრატეგიის მიზანია საქართველოს მოსახლეობის ინფორმირება ევროინტეგრაციის პროცესსა და ქვეყნის მიერ ნაკისრ ვალდებულებებზე, ასევე, საჯარო მოხელეთა ცოდნის ამაღლება და საერთაშორისო თანამეგობრობისათვის ობიექტური ინფორმაციის მიწოდება საქართველოს ევროკავშირში ინტეგრაციის კუთხით მიმდინარე პროცესების შესახებ. გარდა ამისა, სტრატეგიის ამოცანაა მოსახლეობაში არარეალისტური მოლოდინებისა და საზოგადოებაში ევროპულ ინტეგრაციასთან დაკავშირებულ პროცესებზე არასწორი დამოკიდებულების თავიდან აცილება. 
სახელმწიფო მინისტრის აპარატი ასევე ახორციელებს ევროპული და ევროატლანტიკური ინტეგრაციის საკითხებზე თემატური გზავნილების შემუშავებას. ამ მიზნით, შეიქმნა სტრატეგიული კომუნიკაციის უწყებათაშორისი სამუშაო ჯგუფი. აღსანიშნავია, რომ სტრატეგიული კომუნიკაციის სამოქმედო გეგმისა და გრძელვადიანი პოლიტიკის განხორციელებას უზრუნველყოფს სსიპ "საინფორმაციო ცენტრი ევროკავშირისა და ნატოს შესახებ," რომელიც შეიქმნა მ.წ. 7 სექტემბერს. ცენტრი, სახელმწიფო მინისტრის აპარატთან კოორდინაციით, ახორციელებს მთელ რიგ საზოგადოებრივ პროექტებს, რათა სამოქალაქო საზოგადოება აქტიურად იყოს ჩართული და ინფორმირებული საქართველოს უმთავრესი საგარეო პრიორიტეტების – ნატო-სა და ევროკავშირში გაწევრიანების გზაზე ქვეყნის მიღწევებისა და პერსპექტივების თაობაზე. გარდა ამისა, მნიშვნელოვანია, რომ სახელმწიფო მინისტრის აპარატის სტრატეგიული კომუნიკაციების დეპარტამენტი და ზემოხსენებული ცენტრი ერთობლივად ატარებენ საზოგადოებრივი აზრის კვლევას, რაც ხელს უწყობს სტრატეგიული კომუნიკაციის პოლიტიკის დაგეგმვას.
მოსახლეობის ცნობიერების ამაღლება წარმოადგენს ჩვენი აპარატის ერთ-ერთ მთავარ პრიორიტეტს. სწორედ ამ მიზნით, აქტიურად ვატარებთ ტრენინგებს სხვადასხვა რეგიონებში. გარდა ამისა, კარგად გვესმის, მასმედიის როლი საზოგადოებრივი აზრის ფორმულირების საკითხში. სწორედ ამ მიზნით, საპატრიარქოს კუთვნილ ტელეარხზე „ერთსულოვნება“ გადის სპეციალური გადაცემა, რომელიც განიხილავს ევროპული და ევროატლანტიკური ინტეგრაციის საკითხებს და ხელშესახებ სიკეთეებს.
სტრატეგიული კომუნიკაციის განვითარებაში განსაკუთრებული როლი აქვს საქართველოს მთავრობის ადმინისტრაციას, ასევე საგარეო საქმეთა სამინისტროსა და თავდაცვის სამინისტროს. 
აღსანიშნავია, რომ მ.წ. სექტემბერში, საგარეო საქმეთა სამინისტროს პოლიტიკურ დეპარტამენტში შეიქმნა სტრატეგიული კომუნიკაციის სამმართველო, რომელმაც შეიმუშავა ყოვლისმომცველი სამოქმედო გეგმა. გეგმის მიზანს წარმოადგენს საქართველოს ძალისხმევის გაძლიერება, რათა სათანადოდ მოხდეს გარე აქტორების მიერ გავრცელებულ დეზინფორმაციაზე საპასუხო რეაგირება. აგრეთვე, გეგმა მიზნად ისახავს, მიაწოდოს დაინტერესებულ მხარეებს სწორი და დროული ინფორმაცია ვიზალიბერალიზაციის პროცესთან დაკავშირებით. 
ცნობისათვის, საგარეო საქმეთა სამინისტროში შეიქმნა სამოქალაქო საზოგადოების პლატფორმა, რომელიც ითვალისწინებს საგარეო პოლიტიკის საკითხების განხილვისას შეხვედრების ორგანიზებას სამოქალაქო საზოგადოებისა და არასამთავრობო ორგანიზაციების ჩართულობით. გარდა ამისა, სამინისტროს სტრატეგიული კომუნიკაციის სამმართველო ამზადებს ყოველკვირეულ ჟურნალს, რომელიც ეგზავნება საქართველოს მისიებს საზღვარგარეთ, ასევე, საქართველოში აკრედიტებულ დიპლომატიურ კორპუსს. ჟურნალში მიმოხილულია საქართველოს საგარეო და შიდა პოლიტიკის მნიშვნელოვანი საკითხები. აღსანიშნავია ისიც, რომ სამინისტროს სტრატეგიული კომუნიკაციის სამმართველო ასევე დაფარავს სახალხო დიპლომატიასაც, რომელიც ხსენებული მიმართულების მნიშვნელოვანი ნაწილია. ყოველივე ზემოაღნიშნული განსაკუთრებულ მნიშვნელობას იძენს ახლა, როდესაც დიასპორის საკითხებში სახელმწიფო მინისტრის ოფისი გაერთიანდა საგარეო საქმეთა სამინისტროსთან.
რაც შეეხება თავდაცვის სამინისტროს, აღსანიშნავია, რომ სტრატეგიული კომუნიკაციები არის ნატო-საქართველოს არსებული პაკეტის ერთ-ერთი უმნიშვნელოვანესი კომპონენტი. აღსანიშნავია, რომ 2016 წლის 28 ივლისს,  ქ. რიგაში არსებულ ნატოს სტრატეგიული კომუნიკაციების ცენტრსა და საქართველოს თავდაცვის სამინისტროს შორის გაფორმდა თანამშრომლობის მემორანდუმი, რომლის ფარგლებშიც მხარეები განახორციელებენ სხვადასხვა ერთობლივ პროექტსა და ინიციატივას სტრატეგიული კომუნიკაციების შესაძლებლობების განვითარების კუთხით, ასევე, გაცვლიან კვლევითი პროექტების შედეგებსა  და ერთმანეთს გაუზიარებენ დაგროვილ გამოცდილებას.
2016 წლის ნოემბერში, „ნატო-საქართველოს სწავლება 2016“-ის ფარგლებში, მონაწილეობას იღებდნენ საქართველოს თავდაცვის სამინისტროს სტრატეგიული კომუნიკაციის დეპარტამენტის თანამშრომლებიც. სწავლებისას მათ მიიღეს სათანადო გამოცდილება სტრატეგიული დოკუმენტების მომზადებისა და განხორციელების კუთხით, რაც აუცილებელია წარმატებული გზავნილების შექმნისა და ცნობადობის ამაღლების თვალსაზრისით.
ვისაუბრებ იმ პრიორიტეტულ მიმართულებებზეც, სადაც გვსურს აშშ-სგან დახმარების მიღება. როგორც მოგეხსენებათ, სტრატეგიული კომუნიკაციების ანალიტიკური კომპონენტების განვითარება ჩვენი ერთ-ერთი პრიორიტეტია. ამ მხრივ, გვჭირდება სახელმწიფო უწყებების, განსაკუთრებით კი, ევროკავშირისა და ნატოს შესახებ საინფორმაციო ცენტრის ანალიტიკური შესაძლებლობების გაძლიერება. მაღალი ხარისხის კვლევა, სისტემური ანალიზი და ინოვაციური აზროვნება დაეხმარება გადაწყვეტილებების მიმღებებს სტრატეგიული კომუნიკაციების პოლიტიკის განსაზღვრაში. გარდა ამისა, ძალზე მნიშვნელოვანია საინფორმაციო ცენტრისათვის დაფინანსების შესაძლებლობების გაზრდა. ცენტრის იურიდიული სტატუსიდან გამომდინარე (სსიპ), იგი გარკვეულ სირთულეებს აწყდება დაფინანსების მოპოვებასთან დაკავშირებით. შესაბამისად, თქვენი დახმარება ამ მიმართულებით გადამწყვეტი იქნება. გარდა ამისა, საქართველო მიესალმება საერთაშორისო პარტნიორების გამოცდილების გაზიარებას. სტრატეგიული კომუნიკაციების განვითარება, როგორც საქართველოს მთავრობის ერთ-ერთი პრიორიტეტი, მოითხოვს პოლიტიკოსების, მასმედიის, სამოქალაქო საზოგადოების შესაძლებლობების სხვადასხვა მიმართულებით განვითარებას, მათ შორის, სამიზნე აუდიტორიის ანალიზს, ციფრული ინსტრუმენტებისა და სოციალური მედიის სწორ გამოყენებას.
ამასთანავე, საქართველოს სჭირდება ტექნიკური დახმარებაც. ამ მხრივ, განსაკუთრებით მნიშვნელოვანია საინფორმაციო ცენტრის გაძლიერება ტრენინგებისა და სემინარების ჩატარებით. ასევე, მნიშვნელოვანია ცენტრის ლოგისტიკური დახმარებით უზრუნველყოფაც.
ბატონმა ბენ ზიფმა 2016 წლის აპრილის თვეში საქართველოში მიმდინარე ნატოს კვირეულში მონაწილეობისას დაგვპირდა, რომ შეერთებული შტატები ქართულ მხარეს დახმარებას გაუწევდა სტრატეგიული კომუნიკაციების კონკრეტულ სფეროებში, მათ შორის, პრეს-სპიკერების მომზადების კუთხით. საქართველოს მთავრობა მზადაა, ამერიკულ მხარესთან ამ საკითხზეც ითანამშრომლოს.
როდესაც ვსაუბრობთ ანტი-დასავლური პროპაგანდის დაძლევაზე, განსაკუთრებული ყურადღება ენიჭება რეგიონალურ მედია საშუალებებს. შესაბამისი ტექნიკური დახმარებით მედია საშუალებების გაძლიერება ხელს შეუწყობს სტრატეგიული კომუნიკაციის განმტკიცებასაც. ამ მიმართულებით ასევე მნიშვნელოვანია მედია მონიტორინგის პროგრამის შემუშავება, რომელიც გამოავლენს საერთო ნარატივებს და შესაძლებლობას მოგვცემს, განვახორციელოთ ჩვენი სტრატეგია შეგროვებული ინფორმაციის ანალიზის საფუძველზე.
სტრატეგიული კომუნიკაციის ეფექტურად განხორციელებისათვის ასევე დიდი მნიშვნელობა ენიჭება მაღალი ხარისხის აუდიო-ვიზუალური მასალების დამზადებას. აღნიშნული მასალების ე.წ. აუთსორსინგით (out-sourcing) დამზადება მიზანშეუწონელია როგორც ეფექტურობის, ისე სიძვირის გამო (is not  efficient and cost-effective). ვფიქრობთ, სატელევიზიო მინი-სტუდიის შექმნა მნიშვნელოვნად შეამცირებს ხარჯებს.
აგრეთვე აღსანიშნავია, რომ 2017 წლის 3-4 აპრილს, ქ. თბილისში იგეგმება სახალხო დიპლომატიის ფორუმის ორგანიზება. ამ მხრივ, განსაკუთრებული მნიშვნელობა ენიჭება ამერიკული მხარის ჩართულობას. ვიმედოვნებთ, რომ ფორუმზე ვიხილავთ მაღალი დონის ამერიკელ სტუმრებს, მათ შორის, მთავარი სპიკერების ამპლუაში.
2017 წლის ივლისში, ქ. ბათუმში გაიმართება საერთაშორისო კონფერენცია - „საქართველოს ევროპული გზა," რომელიც, ტრადიციულად, ევროპულ და ევროატლანტიკურ სტრუქტურებში ინტეგრაციის საკითხებში საქართველოს სახელმწიფო მინისტრის აპარატის ორგანიზებით ჩატარდება. კონფერენციაზე განიხილება შემდეგი საკითხები: ევროკავშირისა და საქართველოს ურთიერთობები; სამოქალაქო საზოგადოების ჩართულობის გაძლიერება; ევროკავშირის მიერ გაწეული დახმარების როლი საქართველოს ევროინტეგრაციის პროცესში; ასოციაციის შეთანხმების იმპლემენტაცია. აღნიშნული ღონისძიების მნიშვნელობიდან გამომდინარე, ვიმედოვნებთ, რომ კონფერენციაში მონაწილეობას ასევე მიიღებენ მაღალი დონის პირები აშშ-დან. სიტყვას გადავცემ თავდაცვის სამინისტროს წარმომადგენელს.
ერეკლე შუბითიძე: მსურს, თქვენი ყურადღება გავამახვილო იმ ორ პროექტზე, რომლებზეც ჩვენი უწყება ამჟამად აქტიურად მუშაობს. პირველი პროექტი გულისხმობს ჟურნალისტებისთვის „ღირსეული პასუხი 2017“ (Noble Response – 2017) მედია-სწავლების გამართვას. რთულად პროგნოზირებადი საინფორმაციო გარემოს გათვალისწინებით, პროექტის მიზანს წარმოადგენს ჟურნალისტების, რეპორტიორების და ოპერატორების ტრენინგი. სწავლება ორი - თეორიული და პრაქტიკული - ეტაპებისგან შედგება. თეორიული ნაწილი ითვალისწინებს მონაწილეთათვის საინფორმაციო ომის, დეზინფორმაციის, საზოგადოებრივი აზრის მანიპულირების, პროპაგანდისა და სტრატეგიული კომუნიკაციების მნიშვნელობის შესახებ დამატებითი ინფორმაციის მიწოდებას. ტრენინგის პრაქტიკულ ნაწილს წარმოადგენს რეალური გარემოს სიმულაცია, სადაც „გამთამაშებლები“ საინფორმაციო ველში რეალობასთან მაქსიმალურად მიახლოებულ სიტუაციებს შექმნიან და სწავლებაში მონაწილე ჟურნალისტებს „თავსატეხებით“ მოამარაგებენ, აგრეთვე, შეუქმნიან ტექნიკური და შინაარსობრივი ხასიათის ბარიერებს. 
მეორე პროექტი ითვალისწინებს სტრატეგიული კომუნიკაციის საგნის სწავლებას თავდაცვის ინსტიტუციური აღმშენებლობის სკოლაში. ზემოხსენებული ორი პროექტის განხორციელებისათვის მნიშვნელოვანი იქნება ამერიკელი პარტნიორების ჩართულობა და ნებისმიერი სახის, მათ შორის, ფინანსური დახმარება.
ივანე მაჭავარიანი: ბევრი ევროპული ქვეყნის მსგავსად, რუსეთიდან მომდინარე დეზინფორმაცია და პროპაგანდა სერიოზულ პრობლემებს უქმნის საქართველოს უსაფრთხოებასაც. ამ რთულ პერიოდში, განსაკუთრებულ მნიშვნელობას იძენს სტრატეგიული კომუნიკაცია.
რუსეთის პრეზიდენტის, ვლადიმერ პუტინის მიერ წარმოებული პროპაგანდის ძირითადი იარაღი სწორედ დასავლეთის შესახებ მცდარი ინფორმაციის გავრცელებაა. რუსეთის მთავრობა, სახელმწიფოს დაფინანსების ქვეშ მყოფი სხვადასხვა პროპაგანდისტული მედია საშუალებებისა და ჰაკერების, ასევე ადგილობრივი პოლიტიკოსებისა და საზოგადოების წარმომადგენლების დახმარებით, ცდილობს, საზოგადოებაში გაავრცელოს არასწორი ნარატივები და შეამციროს მოსახლეობის ევროპულ და ევროატლანტიკურ სტრუქტურებში ინტეგრაციის პროცესის მხარდაჭერა.
საქართველო, მწირი რესურსების მქონე პატარა ქვეყანაა, რომელიც ცდილობს, მაქსიმალურად დაიცვას თავი აგრესიული რუსული პროპაგანდისგან, თუმცა დროთა განმავლობაში, მოსკოვის მიერ გავრცელებული დეზინფორმაცია სულ უფრო მეტ საფრთხეს უქმნის ქვეყნის უსაფრთხოებასა და ერთიანობას. რუსეთის მიერ წარმოებული პროპაგანდის ნაწილი მიმართულია კონკრეტულ სამიზნე აუდიტორიაზე, მაგალითად, ეთნიკურ და რელიგიურ უმცირესობებზე, ნაწილი კი - ფართო საზოგადოებაზე, რითაც კრემლი ცდილობს, ეჭვის ქვეშ დააყენოს საქართველოს ევროპული მომავალი.
საქართველოს ეროვნული უშიშროების საბჭოსა და პრეზიდენტის ადმინისტრაციას კარგად ესმის რუსული პროპაგანდის საფრთხე. იმისათვის, რომ გავაძლიეროთ ქართველი ხალხის მზადყოფნა და მდგრადობა და ავიცილოთ მათი პროპაგანდის მსხვერპლად ქცევა, ვგეგმავთ სტრატეგიული კომუნიკაციის დეპარტამენტის შექმნას. აღნიშნული დეპარტამენტის მიზანი იქნება, ხელი შეუწყოს სახელმწიფოსა და მოსახლეობას შორის კონსენსუსის მიღწევის პროცესს სახელწმიფო მნიშვნელობის საკითხებზე. ამ მხრივ, მნიშვნელოვანი იქნება ჩვენი ამერიკელი პარტნიორების რეკომენდაციები, ტექნიკური თუ სხვა სახის დახმარება.
დავით ზალკალიანი: ვიდრე სიტყვას ამერიკელ კოლეგებს გადავცემ, მსურს, თქვენი ყურადღება გავამახვილო აშშ-ის სენატში განხილვის პროცესში მყოფ „დეზინფორმაციისა და პროპაგანდის დაძლევის შესახებ“ კანონპროექტზე (Countering Disinformation and Propaganda Act). კანონპროექტი ინიცირებულია აშშ-ის სენატორების რობ პორტმანისა და კრის მერფის მიერ, როგორც 2017 ფისკალური წლის აშშ-ის ეროვნული თავდაცვის ავტორიზაციის აქტის (FY17 NDAA) შემადგენელი ნაწილი. აღნიშნული ორპარტიული კანონპროექტის მიზანია, დაეხმაროს ამერიკის პარტნიორ ქვეყნებს, დაძლიონ უცხო ქვეყნის მთავრობების მიერ წარმოებული პროპაგანდა. გარდა ამისა, პროექტი ითვალისწინებს პროპაგანდასთან ბრძოლას აშშ-ში უწყებათაშორისი ცენტრის შექმნის გზით, ასევე, გრანტების გამოყოფას იმ არასამთვრობო ორგანიზაციებზე, ექსპერტებსა და სამოქალაქო საზოგადოების სხვა წევრებზე, რომლებიც მუშაობენ პროპაგანდის დაძლევის საკითხებზე. ჩვენთვის საინტერესო იქნება თქვენი მოსაზრების მოსმენა ამ საკითხთან დაკავშირებით. გვაინტერესებს, თუ როგორ ხედავთ აღნიშნული კანონის პრაქტიკულ განხორციელებას.
ბენ ზიფი: გმადლობთ საინტერესო ინფორმაციის გაზიარებისათვის. უპირველეს ყოვლისა, აღსანიშნავია, რომ ჩვენი შეხვედრები უკვე არა საკითხების თეორიულ განხილვებს, არამედ პრაქტიკული ნაბიჯების გადადგმისკენ მიმართულ დისკუსიას ეთმობა, რაც სასიამოვნო და მისასალმებელია. 
როგორც უკვე მედია საშუალებებიდან გაიგებდით, დეზინფორმაცია და პროპაგანდა აშშ-საც შეეხო, რამაც გავლენა იქონია ქვეყნის შიდა პროცესებზე. დღესდღეობით, პროპაგანდა წარმოადგენს მნიშვნელოვან პრობლემას ქვეყნის შიდა პოლიტიკისათვის.
მსურს, მოგილოცოთ მიმდინარე წლის ოქტომბერში ჩატარებული საპარლამენტო არჩევნები, რომლებმაც აჩვენა, რომ საქართველოს მოსახლეობა კარგად აცნობიერებს ევროპულ და ევროატლანტიკურ სტრუქტურებში გაწევრიანების სარგებელს. მნიშვნელოვანია, რომ ამ მიმართულებით ქვეყნის მთავრობის მიერ გაწეული ძალისხმევის ფარგლებში სწორი და დროული გზავნილები გაჟღერდეს.
ასევე, ჩემი რჩევა იქნება, სტრატეგიული კომუნიკაციის მიმართულებით გაწეული ძალისხმევა არ შემოიფარგლებოდეს მხოლოდ დედაქალაქით. მნიშვნელოვანია, განსაკუთრებული ყურადღება დაეთმოს საქართველოს სხვა რეგიონებში მცხოვრებ მოსახლეობას.
როგორც მსოფლიოში, ისე საქართველოზე წარმოებული დაკვირვების საფუძველზე შევამჩნიეთ, რომ ინფორმაციული ვაკუუმი საშუალებას აძლევს რუსებს ან ნებისმიერ სხვა ქვეყანას, გამოიყენოს სიცარიელე თავის სასარგებლოდ. თუკი ჩვენ არ ვესაუბრებით საკუთარ მოსახლეობას ტელევიზიით, ინტერნეტით, თუ სხვა მედია საშუალებით და არ ვუზიარებთ საკუთარ სათქმელს, მაშინ ამას სხვა აუცილებლად გააკეთებს. შესაბამისად, მნიშვნელოვანია, შევავსოთ არსებული ინფორმაციული სიცარიელე, რითაც სხვებს ნაკლებ შანსს დავუტოვებთ არასასურველი ჩარევისათვის.
აგრეთვე, ჩემი აზრით, სტრატეგიული კომუნიკაციის თვალსაზრისით უკეთესი იქნება, თუკი ქართული მხარე გამოყოფს ერთ საკონტაქტო პირს, რომელიც ყველა უწყების სახელით მოახდენს ამერიკულ მხარესთან სტრატეგიული კომუნიკაციის კუთხით კოორდინაციას. 
რაც შეეხება აშშ-ის ეროვნული თავდაცვის ავტორიზაციის აქტს (FY17 NDAA), იგი, ბევრ სხვა საკითხთან ერთად, მიზნად ისახავს აშშ-ის სახელმწიფო დეპარტამენტში არსებული „გლობალური ჩართულობის ცენტრის“ ქვეშ სამთავრობო სტრატეგიული კომუნიკაციის ცენტრალიზებას. სამწუხაროდ, ჯერჯერობით, არ არის ცნობილი, თუ როგორ მოხდება თქვენ მიერ ნახსენები კანონის პრაქტიკული რეალიზება საერთაშორისო პარტნიორებთან აშშ-ის ჩართულობის კუთხით. მოუთმენლად ველით, რომ თქვენთან ერთად განვიხილოთ სტრატეგიული კომუნიკაციის მიმართულებით საქართველოს შესაძლებლობების განმტკიცების საკითხები.
ასევე, განსაკუთრებით მნიშვნელოვანია, მოსახლეობასთან საუბრისას ყურადღება გავამახვილოთ იმაზე, თუ პრაქტიკულად როგორ აამაღლებს საქართველოს მოსახლეობის ცხოვრების ხარისხს დასავლურ ინსტიტუტებთან ინტეგრაცია.
ტომას მელია: რაც შეეხება ხსენებულ კანონპროექტს, როგორც ვიცი, ის ითვალისწინებს დამატებითი ფინანსური დახმარების გამოყოფას იმ რეგიონებისათვის, რომლებიც ებრძვიან რუსული პროპაგანდის ზეგავლენას. დამატებითი ფინანსური დახმარება გამოეყოფა საქართველოში USAID-ის მისიას, ასევე აშშ-ის საელჩოს ამ კუთხით სხვადასხვა პროგრამებისა და პროექტების განხორციელებისთვის. სამწუხაროდ, ჯერჯერობით, არ ვფლობთ ინფორმაციას ამ მიმართულებით საქართველოსათვის გამოყოფილი კონკრეტული დაფინანსების შესახებ. ამჟამად, მიმდინარეობს აღნიშნული საკითხის განხილვა, თუმცა, დარწმუნებული ვარ, რომ ქვეყანა, ამ მხრივ, მნიშვნელოვან დახმარებას მიიღებს. 
დავით ზალკალიანი: ვეთანხმები ბატონ ზიფს, რომ განსაკუთრებული ყურადღება უნდა დავუთმოთ საქართველოს რეგიონებში მცხოვრებ მოსახლეობას. საქართველოს მთავრობისათვის ეს საკითხი იყო და კვლავ რჩება პრიორიტეტულად. მხოლოდ მიმდინარე წელს, ევროპულ და ევროატლანტიკურ სტრუქტურებში ინტეგრაციის საკითხებში სახელმწიფო მინისტრის აპარატმა და ევროკავშირისა და ნატოს შესახებ საინფორმაციო ცენტრმა ჩაატარეს მრავალი შეხვედრა და ტრენინგი ქვეყნის სხვადასხვა რეგიონში, განსაკუთრებით კი რუსეთის ფედერაციასთან მოსაზღვრე ქართულ რეგიონებში, სადაც რუსული პროპაგანდის საკითხი განსაკუთრებით აქტუალურია.
არასამთავრობო სექტორში მუშაობისას, პირადად ვხელმძღვანელობდი რამდენიმე პროექტს სტრატეგიული კომუნიკაციების მიმართულებით. დავამატებ, რომ საკუთარ თვალით მაქვს ნანახი რუსული პროპაგანდით გამოწვეული შედეგები. მოსკოვის პროპაგანდის გავლენა განსაკუთრებით იგრძნობა რუსეთის საზღვრის მიმდებარე ყაზბეგის რეგიონში. ვფიქრობ, საჭიროა მოსახლეობასთან უფრო მეტი კომუნიკაცია. სრულიად გეთანხმებით, რომ არ უნდა დავუტოვოთ მოწინააღმდეგეს ინფორმაციული სიცარიელე, რადგან ის შეეცდება, შეავსოს ვაკუუმი.
ვფიქრობ, რომ რუსული პროპაგანდის წინააღმდეგ ბრძოლის საუკეთესო მეთოდი დასავლელი პარტნიორებიდან ხელშესახები შედეგების მიღება იქნება. ამ მხრივ, განსაკუთრებული მნიშვნელობა ენიჭება ვიზალიბერალიზაციის საკითხს. მაგალითად, ასეთი კონკრეტული და მნიშვნელოვანი შედეგის მომტანი იყო მიმდინარე წელს, აშშ-ის სახელმწიფო მდივნის, ბატონი ჯონ კერის მიერ საქართველოში განხორციელებული ვიზიტი, რომელიც ისტორიულ მნიშვნელობას იძენს დროისა და შინაარსის გათვალისწინებით. კერძოდ, ვიზიტი განხორციელდა ნატოს ვარშავის სამიტის წინ და მოიტანა ისეთი კონკრეტული შედეგები, როგორებიცაა თავდაცვისა და განათლების სფეროებში ურთიერთგაგების მემორანდუმების ხელმოწერა, ასევე, აშშ-ის საერთაშორისო განვითარების სააგენტოს ჩართულობით პროექტ „ზრდა“-ს განხორციელების დაწყება.
დავით ბაქრაძე: ბოლო ორი წლის განმავლობაში წარმოებული აგრესიული რუსული პროპაგანდის მიუხედავად, მნიშვნელოვანი შედეგი გამოიღო საქართველოს მთავრობის ძალისხმევამ, შეენარჩუნებინა ქვეყნის ევროპულ და ევროატლანტიკურ სტრუქტურებში ინტეგრაციის კურსისადმი მოსახლეობის მხარდაჭერა, რაც შეუძლებელი იქნებოდა ყველა დაინტერესებული მხარის აქტიური თანამშრომლობის, ჩართულობისა და მხარდაჭერის გარეშე.
კოორდინაციის გაზრდის მიზნით, საქართველოს მთავრობა, მათ შორის თვითმმართველობის წარმომადგენლები, წელიწადში 700-მდე შეხვედრას ატარებენ. მაგალითისათვის, თითოეულ თვითმმართველობაში მოადგილის დონეზე გვყავს ერთი პიროვნება, რომელიც პასუხისმგებელია სტრატეგიულ კომუნიკაციებზე. აღიშნული პიროვნებები გადიან შესაბამის ტრენინგს. მათ ვუზიარებთ ყველა შესაბამის გზავნილს. აღნიშნული ძალისხმევა საქართველოში შექმნილი სიტუაციის ანალიზის შედეგია. როგორც ანალიზმა აჩვენა, რუსეთისგან მომდინარე პროპაგანდა უცვლელია ფორმით, თუმცა, განსხვავებულია თავისი შინაარსით, რომელიც იცვლება არა მხოლოდ ქვეყნების, არამედ რეგიონების მიხედვით. პროპაგანდის ძირითადი „იარაღი“ სწორედ დასავლეთის შესახებ მცდარი ინფორმაციის გავრცელებაა.
გარდა ანალიზისა, ჩვენ ასევე ვატარებთ გამოკითხვებს მთელი ქვეყნის მასშტაბით, რაც გვეხმარება, გამოვავლინოთ როგორც ის საკითხები, რაზეც უნდა გავამახვილოთ ყურადღება მოსახლეობასთან საუბრისას, ისე სამიზნე ჯგუფები. ვეთანხმები ბატონ ზიფს, რომ რუსული პროპაგანდა ძალზე წარმატებულად ითვისებს და ანაცვლებს შექმნილ ინფორმაციულ ვაკუუმს.
საქართველოს მთავრობა აქტიურად თანამშრომლობს საქართველოს საპატრიარქოსთან, რომელიც მოსახლეობისთვის ერთ-ერთი ყველაზე მაღალი ნდობით აღჭურვილი ინსტიტუტია. ამ მხრივ, აღსანიშნავია, რომ საპატრიარქოს კუთვნილ სატელევიზიო არხზე გადის გადაცემა ევროპული და ევროატლანტიკური ინტეგრაციის შესახებ. ასევე, მნიშვნელოვანი იყო საქართველოს საპატრიარქოს წარმომადგენლების ისტორიული ვიზიტი ბრიუსელში, რომელმაც ჩვენს ევროპელ კოლეგებს გააცნო ეკლესიის ხედვა ევროინტეგრაციასთან დაკავშირებით. აღსანიშნავია, რომ საქართველოს პატრიარქი მხარს უჭერს ქვეყნის ევროპულ და ევროატლანტიკურ სტრუქტურებში ინტეგრაციას.
აქტიურად ვმუშაობთ რეგიონში მცხოვრებ მოსახლეობასთან. მხოლოდ მიმდინარე წელს, რეგიონში განვახორციელე თხუთმეტი ვიზიტი და მონაწილეობა მივიღე ორ პროგრამაში, სადაც დეტალურად ვისაუბრე ევროპულ და ევროატლანტიკურ ინტეგრაციასთან დაკავშირებულ იმ საკითხებზე, რომლითაც მოსახლეობა შეიძლება დაინტერესებულიყო. ეს ის მნიშვნელოვანი საკითხებია, რომლებზეც მათ შესაძლოა არასწორად მიეწოდოთ ინფორმაცია სხვა მხარის მიერ (ქართული) ენის ბარიერის გამო.
ვფიქრობ, რომ მოსახლეობის მხარდაჭერის შესანარჩუნებლად განსაკუთრებით მნიშვნელოვანია ცნობადობის (Visibility) კომპონენტის გაძლიერება.
პეტრე კანკავა: როგორც უკვე აღინიშნა, რუსული პროპაგანდა ჩვენთვის წარმოადგენს სერიოზულ საფრთხეს. როგორც იცით, საქართველოს ოკუპირებულ ტერიტორიებზე, აფხაზეთსა და ცხინვალში მცხოვრები ქვეყნის მოსახლეობა აგრესიული რუსული პროპაგანდის მსხვერპლია, რაც დამატებით პრობლემებს გვიქმნის შერიგებისა და ნდობის აღდგენის პროცესში. მსურს, ვისარგებლო შემთხვევით და მადლობა გადავუხადო საქართველოში აშშ-ის საელჩოს ჟენევის საერთაშორისო მოლაპარაკებების ფორმატში აქტიური ჩართულობისათვის, ასევე გაწეული დახმარებისა და თანადგომისთვის. 

დავით ზალკალიანი: გადავინაცვლოთ შემდეგ საკითხზე, რომელიც ეხება განათლებას, როგორც ცხოვრების ხარისხის გაუმჯობესების საშუალებას. განათლებისა და მეცნიერების მინისტრის პირველი მოადგილე, ქეთევან ნატრიაშვილი დაწვრილებით მიმოიხილავს ამ კუთხით ყველა მნიშვნელოვან მიმართულებას.

ქეთევან ნატრიაშვილი: ჩემთვის დიდი პატივია, წარმოვადგენდე განათლების და მეცნიერების სამინისტრო სამუშაო ჯგუფის ფარგლებში, განსაკუთრებით ახლა, როდესაც საქართველოს მთავრობა განათლებისა და მეცნიერების სფეროს განვითარებას ერთ-ერთ მთავარ პრიორიტეტად მიიჩნევს. ვიმედოვნებთ, საერთაშორისო პარტნიორები მხარს დაუჭერენ ამ მიმართულებით საქართველოს ამბიციურ დღის წესრიგს. აშშ-ის მხარეს თხოვნით მივმართავთ, ანალოგიურად ყველა გასული წლისა, ამ მიმართულებით ქვეყნის დახმარება მტკიცედ განაგრძოს.
 
განათლების და მეცნიერების სამინისტროს სახელით, მსურს აღვნიშნო, რომ ძალზე ვაფასებთ ამერიკელი ხალხის მიერ საქართველოს თანადგომას, რის შედეგადაც გაუმჯობესდება განათლების ხარისხი, რაც ხელს შეუწყობს ცხოვრების დონის ამაღლებას.

ბატონმა თანათავმჯდომარემ ისაუბრა გაცვლით პროგრამებზე, ასევე ინგლისური ენის შესწავლისა და აშშ-ის მშვიდობის კორპუსის პროგრამებზე და ახსენა ის სარგებელზე, რაც აღნიშნულის შედეგად საქართველოს მოსახლეობის მზარდმა რაოდენობამ მიიღო. ვიმედოვნებთ, რომ ამ კუთხით მხარდაჭერა მომავალშიც გაგრძელდება. ამ კონტექსტში აღვნიშნავ, რომ გაფორმებული გვაქვს მიმდინარე შეთანხმება აშშ-ის მშვიდობის კორპუსთან, რომლის ბენეფიციართა სია მოიცავს, როგორც სკოლებს, ისე პროფესიული განათლების ინსტიტუტებს. ვგეგმავთ პროფესიული განათლების ორი კოლეჯის დამატებას. იმედია, მომავალში ბენეფიციართა ეს სია კიდევ უფრო გაიზრდება. 

მსურს, ვისაუბრო იმ სარგებელზეც, რაც ქვეყანას USAID-ის მიერ დაფინანსებულმა პროგრამებმა მოუტანა. განსაკუთრებით ვაფასებთ „G-Pride“-ის პროგრამას, რომლის მასშტაბები გაიზარდა შარშანდელი ხალხთაშორისი ურთიერთობებისა და კულტურული გაცვლების სამუშაო ჯგუფის შეხვედრის შემდეგ. ამჟამად, აღნიშნული პროგრამა მოიცავს 300-ზე მეტ სკოლას, მათ შორის, საქართველოს სოფლებში, ეთნიკური უმცირესობებით დასახლებულ რეგიონებში, ადმინისტრაციული საზღვრის პირას მდებარე და მაღალმთიან რეგიონებში არსებულ სკოლებს. საქართველოს მთავრობის მიზანია ინკლუზიური განათლების უზრუნველყოფა ქვეყნის ყველა დასახლებისათვის. აღნიშნული პროგრამის ფარგლებში შემუშავებული რესურსები უმაღლესი ხარისხისაა და მოიცავს წერა-კითხვისა და ანგარიშის სწავლებას. დამატებითი სარგებელი მოიტანა მშობლებთან თანამშრომლობის მიზნით სკოლების ადმინისტრაციებისათვის გაწეულმა დახმარებამ და მასწავლებლების გუნდური პრინციპით თანამშრომლობის ხელშეწყობამ.
 
განსაკუთრებით საინტერესო იყო საკლასო ოთახში დაკვირვების კომპონენტის შემოღება დირექტორებისა და პედაგოგების მონაწილეობით. ამგვარი გამოცდილება აისახება მასწავლებლის საქმიანობის დაწყების, პროფესიული განვითარებისა და კარიერული წინსვლის სქემაში, რომელიც მასწავლებელთა პროფესიული განვითარებისათვის მნიშვნელოვანია. მრავალმა მასწავლებელმა ისარგებლა აღნიშნული სქემის ფარგლებში ჩატარებული ტრენინგით. 

პროგრესი სახეზეა, განსაკუთრებით სამეწარმეო კომპონენტის ინიცირების შედეგად, რომლის მეშვეობითაც დაწყებითი კლასების მოსწავლეები იღებენ ბიზნეს-განათლებას და მათ საშუალება ეძლევათ, სამეწარმეო უნარ-ჩვევები ადრეულ ასაკში განავითარონ. მოსწავლეები, რომლებიც 39 საცდელ სკოლაში სწავლობენ, უკეთესი შედეგებით გამოირჩევიან სხვა საგნებშიც. როგორც ვახსენე, პროგრესი თვალსაჩინოა, თუმცა, ასევე, ცხადია დახმარებისა და აღნიშნული პროგრამის გაგრძელების საჭიროება.

მოგმართავთ თხოვნით, გაზარდოთ პროგრამის ხანგძლივობა, რადგანაც ვიცით, რომ იგი ამ სასწავლო წლის ბოლოს დასრულდება. ასევე, მოგიწოდებთ, რომ პროგრამაში ჩართული სკოლების რაოდენობა სულ მცირე 80-მდე გაიზარდოს. განსაკუთრებით მნიშვნელოვანია, პროგრამამ მოიცვას სოფლებში არსებული მცირეკონტინგენტიანი სკოლები ამ პროცესებში მოსწავლეების ჩართულობის გაზრდის მიზნით. ამ მიზნების მისაღწევად ვთვლით, რომ აუცილებელია, სამეწარმეო განათლების პროგრამის ვადა სულ მცირე ერთი წლით, ხოლო საცდელი სკოლების რაოდენობა კი - მინიმუმ 50-ით გაიზარდოს. 

ამ კონტექსტში, აღვნიშნავ სკოლების მხრიდან ამ საკითხით ზრდად დაინტერესებას. მნიშვნელოვანია ინკლუზიური განათლების მხარდაჭერა და სპეციალური საჭიროების მქონე ბავშვების განათლების უზრუნველყოფა. ეროვნული სასწავლო გეგმების დეპარტამენტს პროექტ „კითხვა უკეთესი მომავლისთვის“ იმპლემენტაციის ღირებული გამოცდილება გააჩნია. ეს იყო USAID-ის დახმარების პროგრამა, რომლის შედეგად ალტერნატიული სასწავლო გეგმები და რესურსები შემუშავდა სმენადაქვეითებული ბავშვებისათვის. 2013 წლიდან განათლებისა და მეცნიერების სამინისტრო ინკლუზიური განათლებისათვის დამატებით დაფინანსებას გამოყოფს.

უნარშეზღუდული პირებისათვის თანასწორი შესაძლებლობების უზრუნველყოფის შესახებ საქართველოს მთავრობის 2014-2016 წლების სამოქმედო გეგმის თანახმად, განათლებისა და მეცნიერების სამინისტროს ევალება ინკლუზიური განათლების დაფინანსების მოდელის გადახედვა, რათა ის უკეთ მოერგოს აღნიშნული საკითხის საჭიროებებს. სისტემამ ასევე უნდა უზრუნველყოს სკოლები კვალიფიციური და სპეციალური განათლების მქონე მასწავლებლებით. აქედან გამომდინარე, გვჭირდება დამატებითი დახმარება აღნიშნული მიმართულებით.

მასწავლებელთა ინიციატივის დახმარების მიზნით, გიზიარებთ შემდეგ ინფორმაციას, რომელიც განათლებისა და მეცნიერების ახალ პროგრამას ეხება და რომლისათვისაც დამატებით დაფინანსებას გამოვყოფთ. ჩვენი მიზანია, მასწავლებლებს მივცეთ თავისუფალი ფორმატის, კრეატიული გაკვეთილების ჩატარების შესაძლებლობა, რის შედეგადაც მოსწავლეები უფრო მოტივირებული და ჩართულები იქნებიან როგორც სასკოლო, ისე სოციალურ ცხოვრებაში. აღნიშნული ინიციატივა, ასევე, ხელს შეუწყობს სკოლებს შორის შეჯიბრს და, აქედან გამომდინარე, მომავალ წელს ვიწყებთ დამსახურებებზე დაფუძნებულ კონკურსს, რომლის მიზანია მასწავლებლების დაფინანსებით უზრუნველყოფა, რათა მათ კლასგარეშე აქტივობებისა და არაფორმალური გაკვეთილების ჩატარება შეძლონ. ძალიან დაფასდება მასწავლებლების მხარდაჭერა მასალების შემუშავების, გაკვეთილების, აქტივობებისა და ექსკურსიების მომზადების კუთხით. სასურველია, აღნიშნული ფორმატის პროგრამა USAID-ის დახმარების ფარგლებში შემუშავდეს. ამ ტიპის დახმარება ხელს შეუწყობს მასწავლებელთა შორის კონკურენციისა და მოტივაციის ამაღლებას. აღნიშნული გამოიწვევს სამთავრობო გრანტების სქემის შედეგად საქართველოს მოსახლეობისა და სკოლის მოსწავლეების მიერ მიღებული სარგებლის მაქსიმალურ ზრდას.

მადლიერებას გამოვხატავთ USAID-ის მიმართ “მომავალი თაობის,“ ასევე „იურიდიული და სამოქალაქო განათლების“ პროგრამის იმპლემენტაციის მხარდაჭერისათვის, რომლებსაც „PH International“-ი ახორციელებს. საყურადღებოა, რომ მათი მეშვეობით, სხვადასხვა ეტაპზე, 12,000-მა სკოლამ ისარგებლა, რის შედეგადაც დღესდღეობით მოხდა საქართველოს სამოქალაქო განათლების თითქმის ყველა მასწავლებლის გადამზადება, მასალების დამუშავება და სამოქალაქო განათლების კლუბების შექმნა, რომლებმაც მიიღეს მცირე გრანტებით დაფინანსება პროგრამების ფარგლებში.

იურიდიული განათლების კომპონენტის ფარგლებში მრავალი კლასგარეშე აქტივობა დაიგეგმა. მასწავლებლები, სამართალდამცავი ორგანოების წარმომადგენლებთან ერთად და სპორტსმენების ჩართულობით, ატარებდნენ აღნიშნულ აქტივობებს, რამაც დიდი ინტერესი გამოიწვია მოსწავლეების მხრიდან. იმის გათვალისწინებით, რომ აღნიშნული პროგრამების პოზიტიური შედეგები ნათელია, განათლებისა და მეცნიერების სამინისტრო მოგმართავთ თხოვნით, რათა პროგრამის ხანგძლივობა, სულ ცოტა, ორი წლით მაინც გაზარდოთ, რადგანაც საგანმანათლებლო მასალები განახლებას მოითხოვს. ეს მასალები პირველად 2008 წელს შემუშავდა და მას შემდეგ მნიშვნელოვანი ნაბიჯები გადაიდგა არასრულწლოვანთა მართლმსაჯულების სფეროში. შესაბამისად, საჭიროა ინფორმაციისა და მასალების გადახედვა და განახლება. მიგვაჩნია, რომ პროგრამის გახანგრძლივება მნიშვნელოვანია მდგრადი შედეგების მისაღწევად, რადგანაც სკოლებს მიეცემათ შესაძლებლობა, შეძენილი ცოდნა სხვებს გაუზიარონ. ვიმედოვნებთ, რომ ასეთი პრაქტიკა სამომავლოდაც გაგრძელდება.

დამატებით, შედეგებზე ორიენტირებული სამეწარმეო განათლების მისაღწევად, საჭიროა სკოლებსა და პროფესიულ სასწავლო დაწესებულებებში სამეწარმეო კლუბების შექმნა. აღნიშნული კლუბები მოსწავლეებს შესაძლებლობას აძლევს, ისწავლონ პრაქტიკის საფუძველზე. სამოქალაქო განათლების კლუბებს აქვთ საჭირო ინფრასტრუქტურა აღნიშნული მიზნებისათვის და ეს შესანიშნავი შესაძლებლობაა მომავალი განვითარებისათვის. 

აღსანიშნავია, რომ მოსწავლეებს კლუბებში მცირე მასშტაბების სამეწარმეო პროექტებში მონაწილეობა შეუძლიათ. მათ აქვთ წვდომა მცირე ფინანსებზე Startup-ის ტიპის პროექტებისათვის, რაც ხელს უწყობს სწავლას პრაქტიკული გამოცდილების საფუძველზე. შესაძლებელია ამ სკოლების სამეწარმეო კლუბების საცდელი პროგრამის გამოყენება საქართველოს სხვადასხვა რეგიონში. სასურველია, დასაწყისისთვის 500 სკოლის ჩართულობა, რათა დამსახურებაზე დაფუძნებულმა (merit based) კონკურსმა ქვეყნის მასშტაბით ყველა სკოლა მოიცვას. პროფესიული განათლების განვითარება მნიშვნელოვანია არა მარტო დასაქმების სტიმულირებისათვის, არამედ შრომის ბაზარზე არსებული საჭიროებების შევსებისა და ქვეყანაში სამეწარმეო აქტივობების გაზრდისათვის. 

აქედან გამომდინარე, მოგმართავთ თხოვნით, დახმარების პროგრამამ მოიცვას პროფესიული განათლების სეგმენტიც. ეს განსაკუთრებით აქტუალურია დღესდღეობით, როდესაც ვსაუბრობთ კონსოლიდირებულ ხედვაზე, თუ როგორ უნდა განვითარდეს განათლებისა და მეცნიერების სისტემა. მნიშვნელოვანია ზოგადი, პროფესიული და უმაღლესი განათლების სისტემების ერთობლივი განვითარება.

უდავოა, აუცილებელია პროფესიული განათლების მხარდაჭერა, რადგან ის ხელს უწყობს ადამიანური რესურსებისა და ქვეყნის ეკონომიკის განვითარებას. განათლებისა და მეცნიერების სამინისტრო ახორციელებს რეფორმებს, რათა გააღვივოს პროფესიული განათლებისადმი ინტერესი. აღნიშნული რეფორმების შედეგად, იმატა პროფესიული განათლების სტუდენტების რაოდენობამ, ისევე როგორც ამ მიმართულებით კურსდამთავრებულთა დასაქმების რიცხვმა.

აგრეთვე, ყურადღებას ვუთმობთ საგანმანათლებლო პროგრამების ხარისხს და დიდ მნიშვნელობას ვანიჭებთ დამსაქმებელთა ჩართულობას პროფესიული განათლების ყველა ეტაპზე, როგორც დაგეგმვისა და განხორციელების, ისე ხარისხის კონტროლის კუთხით. აღნიშნულ სფეროში ვიყენებთ საჯარო და კერძო სექტორებს შორის საცდელი თანამშრომლობის მოდელებს. 

აშშ-ის მხარე ძალიან გვეხმარება ამ სფეროში. „ათასწლეულის გამოწვევის კორპორაციას“ განსაკუთრებით დიდი წვლილი მიუძღვის საჯარო და კერძო ინსტიტუციების თანამშრომლობის კონცეფციის ჩამოყალიბებაში. ასევე, ვფიქრობთ, რომ აშშ-ის დახმარება ღირებული იქნება პროფესიული განათლების მასწავლებლებისათვის აშშ-ის ბიზნეს-მოდელების მიხედვით პრაქტიკული გამოცდილების პროგრამის შემუშავების მხრივაც, რომლის ფარგლებშიც მასწავლებლებს მიეცემათ შესაძლებლობა, პროფესიონალებისაგან ისწავლონ თანამედროვე ტექნოლოგიებით მუშაობა.

აღნიშნული საკითხი 2015 წლის ქარტიის კომისიის ხალხთაშორისი ურთიერთობებისა და კულტურული გაცვლების ჯგუფის შეხვედრაზეც ვახსენეთ. მიგვაჩნია, რომ პროფესიულ განათლებაში მასწავლებლების კვალიფიკაციის გაუმჯობესება ჩვენი შემდეგი გამოწვევაა, რომლის დაძლევაც აუცილებელია განათლების ხარისხის გაუმჯობესებისთვის.

მსურს, აგრეთვე ვისაუბრო „ათასწლეულის გამოწვევის კორპორაციის“ ძალისხმევაზე, ასევე, მზად ვარ თქვენთან ერთად განვიხილო ზემოხსენებული საკითხები.

ტომას მელია: გმადლობთ. განსაკუთრებით მოხარული ვარ, ამ პანელში მონაწილეობით, რადგან მე მასწავლებელთა ოჯახიდან გახლავართ. ჩემი მშობლები დაწყებითი სკოლის პედაგოგები იყვნენ, ხოლო ჩემი ერთ-ერთი ახლო ნათესავი უნივერსიტეტის პროფესორია და დაწყებითი კლასების მასწავლებლების გადამზადებით არის დაკავებული. ასე რომ, მთელი ცხოვრება პედაგოგების გარემოცვაში გავატარე.

გაგაცნობთ საქართველოში აშშ-ის საერთაშორისო განვითარების სააგენტოს მისიის ხელძღვანელს, დაგ ბოლს. მას ქალბატონი ნატრიაშვილი ძალიან კარგად იცნობს. ბატონი ბოლი საქართველოში უკვე წელიწადზე მეტია იმყოფება და კიდევ რამდენიმე წელი დარჩება აქ. იგი, საქართველოში აშშ-ის საელჩოს თანამშრომლებთან ერთად, წარმოადგენს შეერთებული შტატების უწყვეტ ჩართულობას საქართველოში, მაშინაც, როდესაც ვაშინგტონში გარდამავალი პერიოდშია. აღნიშნული საკითხი შემიძლია დავუკავშირო წინა დისკუსიების დროს ბატონი დავით ზალკალიანის მიერ წამოწეულ საკითხს. შემიძლია გითხრათ, რომ ბატონი ბოლი და საელჩოს თანამშრომლები პრიორიტეტს ანიჭებენ განათლების სექტორისათვის დამატებითი ფინანსების გამოყოფას იმ დამატებითი დაფინანსებიდან, რომელიც აშშ-ის კონგრესის მიერ განსახილველი “შესყიდვების შესახებ კანონპროექტის” (congressional appropriations) მიღების შედეგად გამოიყოფა. ვფიქრობთ, განათლება ფუნდამენტალურად და ძირეულად მნიშვნელოვანია იმისთვის, რომ რუსულ გავლენასა და აგრესიას წინააღმდეგობა გავუწიოთ. თუ ახალგაზრდა მოქალაქეები იქნებიან უკეთ განათლებულნი და შეძლებენ დამოუკიდებელ აზროვნებას, პროპაგანდის მიმართ კრიტიკულ მიდგომას, ასევე ფაქტებისა და სიცრუის ერთმანეთისგან კარგად გარჩევას, ისინი ქვეყნის უფრო ძლიერი მოქალაქეები გახდებიან და, შესაბამისად, საქართველოც უფრო გაძლიერდება.

განათლების სისტემის მოდერნიზება და გაუმჯობესება პირდაპირ კავშირშია საქართველოს მიმართ რუსეთის აგრესიის დაძლევასთან. სწორედ აქედან გამომდინარე, ის წარმოადგენს საქართველოში USAID-ის მისიის უმთავრეს პრიორიტეტს. 

მსურს, დაგიდასტუროთ, რომ არ არის არც ერთი საკითხი, რასაც ბატონი ბოლი მეტი ძალისხმევით ასაბუთებს ვაშინგტონში, ვიდრე საქართველოში განათლების კუთხით საქმიანობის განმტკიცების აუცილებლობაა. ვიცი, რომ საელჩოში ჩვენი კოლეგები აღნიშნულზე დისკუსიასა და დამატებითი ფინანსების გამოყოფის აუცილებლობაზე მუდმივად აპელირებენ. არის სხვა საკითხებიც, რისთვისაც გამოიყოფა ფინანსები, თუმცა, გამოყოფილი თანხების დიდი წილი განათლებაზე იქნება გათვლილი.

ვიცი, რომ განათლებისა და მეცნიერების მინისტრის მოადგილეს ძალზე კარგი კომუნიკაცია აქვს USAID-ის წარმომადგენლობასთან საქართველოში. ყურადღებას გავამახვილებ რამდენიმე დამატებით საკითხზე. 

ამჟამად, „Chemonics International“-ის და განათლებისა და მეცნიერების სამინისტროს ერთობლივი ძალისხმევით, დიდი პროექტი „G-Pride“ ხორციელდება, რომლის მიზანია ინსტრუქციის მეთოდოლოგიის მოდერნიზება, რათა მოხდეს ახალი საგნის ექსპერტების მომზადება წერა-კითხვისა და მათემატიკის მიმართულებებით, ასევე გაუმჯობესდეს სწავლების სტანდარტები. აღნიშნული პროგრამა მოიცავს 1,200-ზე მეტ დაწყებითი კლასის მოსწავლეს და 585 საჯარო სკოლას, რაც ამ ტიპის სკოლების 25%-ს წარმოადგენს. 

თქვენ მოითხოვეთ აღნიშნული პროგრამის გაზრდა და გახანგრძლივება. ვეცდებით, რომ ეს ასეც მოხდეს. ხსენებულმა პროგრამამ უკვე მიაღწია არსებით წარმატებას პირველი და მეორე კლასელების კითხვითი უნარის ამაღლების კუთხით. ვცდილობთ, აშშ-ის გამოცდილებიდან საუკეთესო პრაქტიკის მაგალითები გაგიზიაროთ. მაგალითად, მეორე კლასელები სწავლობენ დამოუკიდებლად აზროვნებას, გუნდური პრინციპით მუშაობას, პრობლემების გადაჭრას, ეცნობიან ბიუჯეტის პრინციპებს და ბიზნესის ორგანიზებას. ასევე, „Junior Achievement Program“-ის ფარგლებში, კლასებში შეგვყავს წარმატებული მეწარმეები, რაც კარგი პრაქტიკაა არა მარტო აშშ-ში, არამედ მსოფლიოს მრავალ სხვა ქვეყანაშიც.

თქვენ ახსენეთ სამეწარმეო კლუბები, რომლებიც აღნიშნული პროგრამის მეშვეობით წარმოიქმნა. ეს წარმოადგენს სწავლის ახალ შესაძლებლობას, რომლის ფარგლებშიც სხვა დროს აბსტრაქტული ეკონომიკის ცნებების შესწავლა წარმოდგენილია ცხოვრებისეული მაგალითების სახით. ასეთი საგნის მეშვეობით ახალგაზრდები დასაქმებისა და ბიზნესის წამოწყების თაობაზე პრაქტიკულ გამოცდილებას იძენენ.
აღნიშნული პროექტის წარმატებაზე მეტყველებს მშობელთა რაოდენობაც, რომლებსაც სურთ პროგრამის ფარგლებში არსებულ საცდელ სკოლებში შვილების მიყვანა. ამ სკოლების უმრავლესობაში ჩარიცხული მოსწავლეების რაოდენობა გასამმაგდა, მსურველი კი კიდევ ბევრია. ჩვენ ვეცდებით, ვითანამშრომლოთ თქვენთან ბავშვებისთვის ამ შესაძლებლობის უზრუნველყოფის მიზნით.

საყურადღებოა „სამოქალაქო განათლების პროექტი,“ რომელიც ჩვენი ჩართულობით ხორციელდება. აგრეთვე, თქვენ ახსენეთ „მომავალი თაობის“ პროექტი, რომელიც საშუალო სკოლების მოსწავლეებს ეხება, რომლის მიზანია აქტიურ აზროვნებასა და საზოგადოებრივ ცხოვრებაში მოსწავლეთა მეტ ჩართულობას შეუწყოს ხელი. ეს პროგრამა საქართველოს საშუალო სკოლების 50%-ზე მეტი მოსწავლისთვის პრაქტიკული ცოდნის მომტანია. ისინი დემოკრატიულ ინსტიტუტებზე, პრინციპებსა და პრაქტიკებზე იღებენ ინფორმაციას. მასწავლებლები, მოსწავლეები და ადმინისტრატორები ითვისებენ დემოკრატიის ეთიკას, რის საფუძველზეც სამომავლოდ გაიზრდება საქართველოს მოქალაქეთა ეფექტური ჩართულობა ქვეყნის პოლიტიკურ პროცესებში. ვიცით, რომ მტკიცედ უჭერთ მხარს განვითარების აღნიშნულ მიმართულებას განათლებისა და მეცნიერების სამინისტროში. მსურს, სხვა დამსწრე სამინისტროების წარმომადგენელთათვის აღვნიშნო, რომ ძალზე ვაფასებთ განათლებისა და მეცნიერების სამინისტროსთან თანამშრომლობას.

ხალხთაშორისი ურთიერთობებისა და კულტურული გაცვლების სფეროში თანამშრომლობის საუკეთესო გამოხატულებას წარმოადგენენ ის ახალგაზრდები, რომლებიც საერთაშორისო საზოგადოების ნაწილი გახდებიან, ექნებათ დემოკრატიული მსოფლმხედველობა და დააფასებენ ფაქტებზე დაფუძნებულ პოლიტიკურ დისკუსიებს.

მსურს, სიტყვას გადავცე ჩემს კოლეგას „ათასწლეულის გამოწვევის კორპორაციიდან,“ ქალბატონ ჯენერ ედელმანს, ვისაც, დარწმუნებული ვარ, ქალბატონი მინისტრის მოადგილე ძალიან კარგად იცნობს, თუმცა სხვებს, შესაძლოა, მასთან კომუნიკაცია ჯერ არ გქონიათ.

ჯენერ ედელმანი: მოგესალმებით. უზომოდ ვამაყობთ „ათასწლეულის გამოწვევის კორპორაციის“ მეორე კომპაქტის განხორციელებით საქართველოს მთავრობასთან ერთად. ეს 5-წლიანი, ისტორიული პროექტი უკვე მესამე წელია ხორციელდება და მის ფარგლებში გამოყოფილი 140 მილიონი აშშ დოლარი მოხმარდება 1.7 მილიონზე მეტი ადამიანის ცხოვრების გაუმჯობესებას მომდევნო 20 წლის განმავლობაში. ცნობად, ეს არის „ათასწლეულის გამოწვევის კორპორაციის“ პირველი კომპაქტი, რომელიც ცალკე სექტორს ეძღვნება და კონცენტრირებულია განათლებაზე. „ათასწლეულის გამოწვევის კორპორაციის,“ „ათასწლეულის გამოწვევის ფონდისა“ და „NMC“-ის ფორუმის (რომლის საბჭოს თავმჯდომარეობს საქართველოს პრემიერ-მინისტრი, ხოლო მისი წევრები არიან განათლებისა და მეცნიერების, ფინანსთა, იუსტიციისა და საგარეო საქმეთა მინისტრები) თანამშრომლობის ფარგლებში მიმდინარეობს მუშაობა საბუნებისმეტყველო მეცნიერებების, ტექნოლოგიების, საინჟინრო და მათემატიკის მიმართულებებით განათლების გაუმჯობესებაზე.

STEM განათლების, უნარების დახვეწისა და დასაქმების კუთხით საქართველოს მოსახლეობისთვის დახმარების გაწევა ხელს შეუწყობს დასაქმების ბაზარზე არსებული ნაკლოვანებების დაძლევას და განაპირობებს ეკონომიკურ ზრდას. მომდევნო წლების განმავლობაში კორპორაცია გააგრძელებს მილიონიანი ინვესტიციების განხორციელებას მოსწავლეთათვის სასწავლო გარემოს გაუმჯობესების მიზნით. ამ მიზნით, ქვეყნის მასშტაბით სრულად შეკეთდა და მეცნიერული ლაბორატორიებით აღიჭურვება 100-მდე სკოლა. განვაგრძობთ განათლებისა და მეცნიერების სამინისტროსთან თანამშრომლობას STEM-ის მიმართულებებით საშუალო სკოლების მასწავლებლების მხარდაჭერისათვის. პროგრამის ფარგლებში განვაგრძობთ STEM-ის ყველა მიმართულებით საშუალო სკოლების მასწავლებლების პროფესიულ განვითარებას და მოსწავლეთა საჭიროებებზე ორიენტირებულ სწავლებაზე გადასვლას. ასევე ვაგრძელებთ მუშაობას იმისთვის, რომ ეროვნული და საერთაშორისო მონაცემები ხელმისაწვდომი იყოს განათლების პოლიტიკის შემმუშავებელთათვის.

ასევე, მიმდინარეობს საქართველოსა და სან-დიეგოს უნივერსიტეტს შორის არსებული თანამშრომლობის მხარდაჭერა, რაც წარმოადგენს 30 მილიონი აშშ დოლარის პარტნიორობას სან-დიეგოს უნივერსიტეტსა და საქართველოს სამ საჯარო უნივერსიტეტს შორის, რომლებიც საქართველოში გასცემენ SDSU-ს აკრედიტებულ დიპლომებს მეცნიერებისა და ინჟინერიის დარგებში. 

განათლებისა და მეცნიერების სამინისტრო „ათასწლეულის გამოწვევის კორპორაციის“ შესანიშნავი პარტნიორია. ვიმედოვნებთ, რომ სამინისტრო და საქართველოს მთავრობა გააგრძელებენ მნიშვნელოვანი რეფორმების განხორციელებას, ასევე ფინანსური ვალდებულებების შესრულებას მომდევნო წლების განმავლობაში და შემდეგ პერიოდშიც, რასაც დიდი მნიშვნელობა აქვს ჩვენი ერთობლივი ინვესტიციების შედეგების მდგრადობის უზრუნველყოფისათვის და ქართველი ხალხის ცხოვრების გაუმჯობესებისათვის. 2019 წელს, როდესაც კორპორაციის კომპაქტის ვადა ამოიწურება, ჩვენი სამუშაო საქართველოში ამით არ დასრულდება. იმისთვის, რომ ჩვენი და საქართველოს მთავრობის  მიერ სკოლებში ჩადებული ერთობლივი კაპიტალური ინვესტიციები შენარჩუნებული და სარგებლიანი იყოს, საჭიროა ფუნქციური, ფინანსურად უზრუნველყოფილი და გრძელვადიანი სასკოლო ოპერაციები, რომლებიც განვითარების გეგმას სწორ მიმართულებას შეუნარჩუნებენ.

მივესალმებით საქართველოს მთავრობის მიერ აღებულ ვალდებულებას, რომლის მიხედვითაც მომავალი წლიდან შეიქმნება და დაფინანსდება აღნიშნული გეგმა საჯარო სკოლათათვის. აგრეთვე, ჩვენი ინვესტიცია ყველა საჯარო საშუალო სკოლის STEM-ის საგნების მასწავლებლების პროფესიულ განვითარებასა და სწავლებაში, განათლების და მეცნიერების სამინისტროს მიერ უნდა გაგრძელდეს. აღნიშნული ძალისხმევის მიზანია, ყველა მასწავლებელს განუვითარდეს საკუთარი საგნის მიმართ მოსწავლეთა დაინტერესება და ჩართულობის უნარი.

იმ მიზნით, რომ სან-დიეგოს უნივერსიტეტს საქართველოში მტკიცე საფუძველი შეექმნას, აგრეთვე, საქართველომ სხვა საერთაშორისო უნივერსიტეტებიც მოიზიდოს თანამშრომლობისთვის, მნიშვნელოვანია საქართველოს მთავრობის ძალისხმევა, რათა სან-დიეგოს უნივერსიტეტის ქართველ სტუდენტებს მაქსიმალური დახმარება გაეწიოს სტიპენდიების სახით. ეს უნდა განხორციელდეს გარკვეული პერიოდის წინ, განათლების და მეცნიერების სამინისტროსთან გაფორმებული ურთიერთგაგების მემორანდუმის საფუძველზე და კომპაქტში საქართველოს მთავრობის მიერ შეტანილ ქვეყნის კონტრიბუციას შეესაბამებოდეს. ეს სან-დიეგოს სახელმწიფო უნივერსიტეტს შესაძლებლობას მისცემს, განაგრძოს საქართველოში გამორჩეული, სოციალურად და ეკონომიკურად დაუცველი სტუდენტების, მათ შორის ქალების, მიღება, რაც ამ პროექტის ფუნდამენტურ მიზანს წარმოადგენს.

ქეთევან ნატრიაშვილი: საქართველოსთვის კორპორაციის მეორე კომპაქტი უმნიშვნელოვანესია, რადგანაც ის დაეხმარება ქვეყნის ეკონომიკურ განვითარებას. საქართველოს მთავრობა კომპაქტის წარმატებული განხორციელების ერთგულია, რაც ასახულია გრძელვადიან შეთანხმებაში. ასევე, აღნიშნული საკითხი ასახულია სან-დიეგოს უნივერსიტეტთან გაფორმებულ 20-წლიან შეთანხმებაში, რაც ითვალისწინებს სტიპენდიების პროგრამისთვის სახელმწიფოს მხრიდან კონტრიბუციას. 

ასევე, გამოიყოფა ფინანსები 2015-2016 წლებისთვის, რადგანაც სან-დიეგოს უნივერსიტეტმა საკმაოდ კარგი სტარტი აიღო მიუხედავად იმისა, რომ მას მდგრადობისათვის ჯერ არ ჰყავს სტუდენტების საკმარისი რაოდენობა. საქართველოს მთავრობა, შეთანხმების ფარგლებში, დამატებით 2 მილიონ ლარს გამოყოფს 2016-2017 წლებისთვის, იმის გათვალისწინებით, რომ უნივერსიტეტი განიცდის სტუდენტების ნაკლებობას. მიმდინარეობს სან-დიეგოს უნივერსიტეტთან დადებულ მემორანდუმში ცვლილებების შეტანის პროცესი, რაც მალე საბოლოო სახეს მიიღებს. აღნიშნული ცვლილებები კარგად ჯდება საქართველოს მთავრობის გეგმაში, აქციოს საქართველო რეგიონული განათლების ცენტრად და მოიზიდოს მეტი უცხოელი სტუდენტი.

ზემოხსენებულზე დამატებით აღვნიშნავ, რომ საქართველოს მთავრობა იწყებს ახალ პროგრამას სახელწოდებით „ისწავლე საქართველოში.“ ეს ის მოდელია, რის მიხედვითაც გვსურს, ქვეყანაში უფრო მაღალი ხარისხის უმაღლესი განათლების პროგრამები დაინერგოს, რომლებიც აკრედიტებული იქნება საერთაშორისოდ აღიარებული აკრედიტაციის საბჭოს მიერ. გვსურს, გაღრმავდეს აშშ-ის უნივერსიტეტების ჩართულობა და მათი თანამშრომლობა ქართულ უნივერსიტეტებთან.

მოგმართავთ ტექნიკური დახმარების თხოვნით, რათა მოხდეს „ისწავლე საქართველოში“ პროგრამის ხელშეწყობა და განვითარება, რომლის საწყისი ეტაპი ძალზე მნიშვნელოვანია. სან დიეგოს უნივერსიტეტი შეიძლება, გახდეს ამ პროგრამის მთავარი საყრდენი და დაგვეხმაროს ახალი სტუდენტების მოზიდვაში. ვაფასებთ სან დიეგოს უნივერსიტეტის პროგრამის პოპულარიზაციას აშშ-ის დიპლომატიური არხების მეშვეობით. ამ ძალისხმევის შედეგად, „ათასწლეულის გამოწვევის კორპორაციამ,“ „ათასწლეულის გამოწვევის ფონდმა“ და სან დიეგოს უნივერსიტეტმა პროგრამებს რეგიონის მასშტაბით გაუწიეს პოპულარიზაცია, მათ შორის ისეთ ქვეყნებში, როგორებიცაა უკრაინა, ყაზახეთი და სხვა. მოგმართავთ თხოვნით, რომ კვლავ განაგრძოთ ამ პროგრამის მხარდაჭერა და საზოგადოებაში მისი ცნობადობის ამაღლების ხელშეწყობა. არსებობს სხვა ფაქტორების, რაც ხელს შეუწყობს ამ პროგრამის კონცეფციის წარმატებულ განხორციელებას.
 
მიგვაჩნია, რომ მას დიდი პოტენციალი აქვს. გთხოვთ, მხარი დაუჭიროთ საქართველოს სხვადასხვა საგრანტო სქემების პროგრამების შექმნაში, რომლებიც მხარს უჭერს უნივერსიტეტებს შორის თანამშრომლობასა და პროფესურის გაცვლით პროგრამებს. არსებობს ასეთი სახის თანამშრომლობის ძალზე წარმატებული მაგალითები. აღსანიშნავია, რომ უნივერსიტეტებს შორის თანამშრომლობის შედეგად ორმაგი ხარისხის პროგრამებიც ჩამოყალიბდა. ამ სფეროშიც დადებითი ზეგავლენის მომსწრენი ვართ.

მსურს, ყურადღება გავამახვილოთ აშშ-ის აკრედიტაციის საბჭოს ექსპერტების ჩართულობაზე საუნივერსიტეტო პროგრამების შეფასების კუთხით. კერძოდ, საბჭომ საქართველოში სან დიეგოს უნივერსიტეტის პროგრამა უკვე შეაფასა. გაგვაჩნია სამოქმედო გეგმა ქვეყნის საჯარო უნივერსიტეტებისთვის და გვსურს, ასევე გვქონდეს ასეთივე გეგმა სხვა პროგრამებისათვის. ეს ხელს შეუწყობს საქართველოში უმაღლესი განათლების ხარისხის გაუმჯობესებას, რაც სარგებელს მოუტანს, როგორც ქართველ, ისე უცხოელ სტუდენტებს.

აგრეთვე, ვგეგმავთ ელექტრონული განათლების, დისტანციური სწავლების მექანიზმისა და მეთოდოლოგიის დანერგვას. აღნიშნული საკითხი განვითარების ადრეულ სტადიაშია და ამ კუთხით აშშ-ის შესაძლო ტექნიკურ დახმარებას ძალზე დავაფასებთ. გვსურს, გამოცდილება საუკეთესოთაგან მივიღოთ, აშშ-ს კი დისტანციური განათლების საუკეთესო გამოცდილება აქვს. ეს პროექტი წვლილს შეიტანს „ისწავლე საქართველოში“ პროგრამის პოპულარიზაციაში, ასევე სარგებელს მოუტანს საქართველოს სოფლებში არსებულ სკოლებს, ასევე ხელმისაწვდომს გახდის მაღალი ხარისხის მასალებს, ვირტუალურ ლაბორატორიებს და მსოფლიოს საუკეთესო ლექტორებს. აღნიშნული ინიციატივა, აგრეთვე, უზრუნველყოფს პედაგოგების, ადმინისტრატორების, ოჯახებისა და სოფლებში არსებული სკოლების მოსწავლეების ჩართულობას აღნიშნულ ფართო პლატფორმაში, რომელიც ინფორმაციისა და ცოდნის გაცვლას უზრუნველყოფს.

მსურს, ყურადღება გავამახვილო ურთიერთგაგების მემორანდუმზე, რომელსაც ხელი მოეწერა 2016 წლის ივლისში, აშშ-ის სახელმწიფო მდივნის ჯონ კერის საქართველოში განხორციელებული ვიზიტის ფარგლებში. ამ ფორმატში, მნიშვნელოვანია „Fullbright“-ის პროგრამა, რომელზეც „საერთაშორისო განათლების ცენტრი“ მუშაობს. გაგიზიარებთ ინფორმაციას ამ მიმართულებით დაგეგმილი აქტივობებისა და საჭიროებების შესახებ. პირველ რიგში, „Fullbright“-ის სტიპენდიები, რომლებიც გამომდინარეობს ზემოაღნიშნული ურთიერთგაგების მემორანდუმიდან, ადმინისტრირებული იქნება ერთობლივად საქართველოსა და აშშ-ის მიერ, „საერთაშორისო სასწავლო ცენტრის“ ჩართულობით.
 
2017 წელს პროგრამა სტიპენდიანტების ახალი ჯგუფით დაკომპლექტდება, რომლებიც სამაგისტრო პროგრამას აშშ-ში 2018 წლიდან გაივლიან. საქართველოში დაბრუნების შემდეგ, სტიპენდიანტები ქვეყანაში სამი წლის განმავლობაში იმუშავებენ. მათ დასაქმების კუთხით დახმარებას გაუწევენ კარიერული ფორუმების, ეგრეთწოდებული “job fair”-ებისა და პირდაპირი რეკომენდაციების მეშვეობით სამინისტროებსა და სხვა სახელმწიფო უწყებებში. ასევე, 2018 წლიდან, მათ მიეცემათ საშუალება, ჩაერთონ კურსდამთავრებულთა პროექტებშიც.       

ზემოხსენებული ცენტრი ასევე იმუშავებს კონსორციუმის პროგრამაზეც, რომლის თანახმადაც, დაინტერესებულ სკოლებსა და უნივერსიტეტებს, ასევე სტუდენტებსა და მოსწავლეებს სწავლის გადასახადები გაუუქმდებათ, მათ შეთავაზებენ საერთაშორისო სტუდენტურ გრანტებს. შეთანხმების სფეროებისა და აკადემიური პროგრამების გათვალისწინებით, ცენტრი სუბსიდირებას გაუწევს სტუდენტების სწავლას და საცხოვრებელ ხარჯებს. ბოლო ორი წლის მანძილზე ცენტრმა ცხრა ურთიერთგაგების მემორანდუმი გააფორმა სხვადასხვა უნივერსიტეტებსა და სკოლებთან მსოფლიოს მასშტაბით. „საერთაშორისო განათლების ცენტრის“ თხოვნით, აღნიშნული კონსორციუმის პროგრამის ფარგლებში სასურველი იქნება თანამშრომლობის გაფართოვება აშშ-ის 25 სასწავლებლამდე სკოლამდე. უმნიშვნელოვანესი იქნება აღნიშნული მიმართულებით დახმარების მიღება.

აღსანიშნავია, რომ ცენტრი ასევე ატარებს სასწავლო კურსებს პარტნიორი ორგანიზაციების მენეჯმენტის, სკოლებისა და უნივერსიტეტებისათვის. ამჟამად, ცენტრი უზრუნველყოფს გრანტების გაცემას სექტორში პროფესიული სწავლებებისათვის. ამ მხრივ, მნიშვნელოვანია აშშ-ის მხარდაჭერა. მიგვაჩნია, რომ აღნიშნული კურსები არსებით გავლენას მოახდენენ სამთავრობო სისტემაში კვალიფიციური ადამიანური რესურსების მოზიდვის კუთხით, რაც, თავის მხრივ, გააუმჯობესებს პოლიტიკის შემუშავების ხარისხს.

ასევე გაგაცნობთ ინფორმაციას „Horizon 2020“ პროგრამის შესახებ, რადგანაც საქართველო აღნიშნული პროგრამის ფარგლებში 78 მილიარდ ევროიანი ფონდის ასოცირებული წევრი გახდა. ქვეყანას შეუძლია მიიღოს მონაწილეობა კვლევითი და სამეცნიერო აქტივობებისათვის გამოყოფილი გრანტების კონკურსებში. ამ მხრივ, დიდი ინტერესი გააჩნიათ კვლევით ინსტიტუტებს, უნივერსიტეტებსა და კერძო სექტორს. რამდენიმე ორგანიზაციამ უკვე მიიღო ასეთი გრანტები, თუმცა, მოგმართავთ თხოვნით, ხელი შეუწყოთ აშშ-ის სამეცნიერო ინსტიტუტებთან და კერძო სექტორთან ერთობლივი აპლიკაციების შემუშავებას. ჩვენ მოვიძიეთ შესაბამისი სტატისტიკური მონაცემები, რომელთა მიხედვითაც პროგრამაში 91 ამერიკული კომპანიაა ჩართული. მიგვაჩნია, რომ ერთობლივი აპლიკაციების ხელშეწყობა კარგი შესაძლებლობაა ქვეყნებსა და ხალხთაშორისი კავშირების განმტკიცებისათვის.
  
როგორც მოგეხსენებათ, ქარტიის კომისიის 2015 წლის ხალხთაშორისი ურთიერთობებისა და კულტურული გაცვლების სამუშაო ჯგუფის შეხვედრისას, ჩვენ თხოვნით მივმართეთ ამერიკულ მხარეს, დახმარება გაეწია სამეცნიერო ინსტიტუტებს შორის თანამშრომლობის გაღრმავების კუთხით. აღსანიშნავია, რომ ამ სფეროში საქართველოს წარმოადგენს შ. რუსთაველის სახელობის ეროვნული სამეცნიერო ფონდი, რომელსაც მჭიდრო ურთიერთობა აქვს აშშ-ის მსგავს ფონდებთან. იმედს გამოვთქვამთ, რომ სამომავლოდ უფრო გაღრმავდება ამ კუთხით ჩვენს ქვეყნებს შორის თანამშრომლობა.

როგორც იცით, ტრადიციულად ყოველ წელს ვატარებთ მეცნიერების კვირეულს, რომლის მიზანია სტუდენტებისა და სკოლის მოსწავლეების დაინტერესება სამეცნიერო კვლევებით. აღსანიშნავია, რომ კვირეულის ფარგლებში გავმართეთ ამერიკული მეცნიერების დღეც, რომლის ფარგლებში სან-დიეგოს უნივერსიტეტის წარმომადგენელს ძალზე საინტერესო პრეზენტაცია ჰქონდა. გარდა ამისა, ღონისძიებაში მონაწილეებს სიტყვით მიმართა NASA-ს ერთ-ერთ მთავარმა ინჟინერმა. ცნობისათვის, ჩვენ ვგეგმავთ მეცნიერების კვირეულის ღონისძიების გაფართოებას. 2017 წელს, დაგეგმილია ღონისძიებაში საქართველოს სხვა რეგიონების ჩართვაც. ამ მიმართულებით, მსურს, გთხოვოთ, შეინარჩუნოთ მეცნიერების კვირეულის მხარდაჭერა აშშ-ის მაღალტექნოლოგიური კომპანიების მონაწილეობით. ყოველივე ზემოხსენებული ხელს შეუწობს არა მხოლოდ „ისწავლე საქართველოში“ პროგრამის განვითარებას, არამედ ასევე დაეხმარება სან-დიეგოს უნივერსიტეტის პროგრამების პოპულარიზაციასაც.

ტომას მელია: მადლობას გიხდით საინტერესო საუბრისთვის. ეს იყო ყოვლისმომცველი მიმოხილვა იმ პარტნიორობისა, რომელიც ჩვენს ქვეყნებს შორის არსებობს განათლების სფეროში. ძალიან კარგია, რომ ქართული მხარე იწყებს ინიციატივების პრაქტიკაში განხორციელებას. განათლების სფეროში თანამშრომლობა იქნება USAID-ისა და აშშ-ის მთავრობის პრიორიტეტი ხალხთაშორისი ურთიერთობების გაღრმავების სფეროში.

დავით ზალკალიანი: გმადლობთ. ვფიქრობ ამ პანელის ყველა საკითხი ამოვწურეთ. ვიდრე გადავიდოდეთ დღის წესრიგით გათვალისწინებულ სხვა საკითხებზე, მსურს, თქვენი ყურადღება გავამახვილო ერთ მნიშვნელოვან საკითხზე. როგორც იცით, საქართველოსა და აშშ-ს შორის არსებობს სტუდენტური გაცვლების პროგრამები. სამწუხაროდ, დროდადრო, სტუდენტთა ჯგუფები მოგვმართავენ აშშ-ის სასწავლო ვიზების მიღებასთან დაკავშირებული პრობლემით.

მაგალითისათვის, რამდენიმე დღის წინ, საგარეო საქმეთა სამინისტროს მიმართა „ფერმერთა უფლებების დაცვის ორგანიზაციამ,“ რომელიც წარმოადგენს აშშ-ის მინესოტას უნივერსიტეტის „MAST International Program”-ის პარტნიორ ორგანიზაციას. ინფორმაციისათვის, MAST-ის საერთაშორისო პროგრამა ითვალისწინებს აშშ-ში სტაჟირების გავლას. ზემოხსენებულ პროგრამაში მონაწილეობის მიზნით, ქართველმა სტუდენტებმა მიმართეს აშშ-ს საელჩოს შესაბამისი ვიზებისათვის, თუმცა, სამწუხაროდ, მათზე ვიზები არ იქნა გაცემული. მსურს, ვთხოვო ამერიკულ მხარეს, გაითვალისწინოს აღნიშნული გარემოება. მადლიერნი დაგრჩებით, თუკი აღნიშნული საკითხი დადებითად მოგვარდება.

ნიკოლას ბერლინერი: გთხოვთ, დეტალურად გაგვიზიაროთ ზემოხსენებული ინფორმაცია საკითხის შესწავლის მიზნით.

სტეფან სმიტი: მსურს, მოკლედ ვისაუბრო, განათლების სფეროში „მშვიდობის კორპუსის“ მიერ შეტანილი წვლილის შესახებ. როგორც იცით, „მშვიდობის კორპუსის“ პროგრამა საქართველოში 2001 წელს ამოქმედდა. საქართველოს განათლების სამინისტროსთან აქტიური თანამშრომლობითა და პარტნიორობით, ჩვენი ორგანიზაცია ანაწილებს ამერიკელ მოხალისეებს საქართველოს სხვადასხვა რეგიონში, სადაც ისინი სკოლებში ბავშვებს ინგლისურს, ასევე ამერიკის კულტურასა და ისტორიას ასწავლიან. მოხალისეები აგრეთვე აწყობენ სხვადასხვა აქტივობებს მოსწავლეებთან და თავიანთ ქართველ კოლეგებთან ერთად.

მოხარული ვარ, რომ აქცენტი გაკეთდა სოფლის სკოლებში არსებულ განათლებაზე. როგორც იცით, სკოლებში ინგლისურის სწავლების პროექტის გარდა, 2004 წლიდან „მშვიდობის კორპუსი“ ბიზნესისა და სოციალური განვითარების პროგრამას ახორციელებს. პროექტის მიზანია, დაეხმაროს ორგანიზაციებს მდგრად განვითარებაში, ბიზნესის უნარ-ჩვევების ჩამოყალიბებასა და თემისთვის აუცილებელი პროექტების განსაზღვრაში. გარდა იმისა, რომ აქტიურად ვთანამშრომლობთ საქართველოს განათლებისა და მეცნიერების სამინისტროსთან. 2015 წელს, ასევე გავაფორმეთ ურთიერთგაგების მემორანდუმი საქართველოს სპორტისა და ახალგაზრდობის სამინისტროსთან. განვაგრძობთ ახალგაზრდობასთან დაკავშირებული პროგრამების მხარდაჭერას, რომლებიც ასევე მოიცავს საგანმანათლებლო კომპონენტსაც.
 
„მშვიდობის კორპუსის“ მთავარი მიზანი და ფუნქციაა, დაეხმაროს ახალგაზრდებს წარმატების მიღწევაში პროფესიული უნარ-ჩვევებისა და საარსებო წყაროებისა გაუმჯობესების გზით. საქართველოს განვითარების მთავარი რესურსი სწორედ რომ ახალგაზრდები არიან. საქართველოში ჩვენმა საქმიანობამ ნათლად დაგვანახა, თუ რამდენად დადებითი ზეგავლენა შეიძლება იქონიოს ახალგაზრდებზე სათანადო რესურსებითა და გაუმჯობესებული განათლების მიღების შესაძლებლობით უზრუნველყოფამ.
ძალიან ვამაყობთ საქართველოში ჩვენი საქმიანობით, ჩვენი ქართველი პარტნიორებით. მოუთმენლად ველით თქვენთან თანამშრომლობის გაგრძელებას ქართული მხარის მიერ დაგეგმილი რეფორმების განხორციელების კუთხით.
 
რევაზ ჯაველიძე: სპორტისა და ახალგაზრდობის სამინისტროს მიერ ინიცირებული რეფორმები განსაკუთრებით მნიშვნელოვანია, როდესაც საკითხი ეხება განათლების სისტემის გაუმჯობესებას. აღნიშნული რეფორმა გულისხმობს სკოლის მასწავლებლების გადამზადებას. სამწუხაროდ, ქვეყანაში სპორტული განათლება საქართველოში სასურველ ხარისხზე დაბალია.

აგრეთვე, გვაქვს პრობლემები სპორტის მასწავლებლების რაოდენობის მხრივაც. გადავწყვიტეთ საქართველოს ფიზიკური აღზრდისა და სპორტის სახელმწიფო უნივერსიტეტის, ასევე საქართველოს ფიზიკური აღზრდისა და სპორტის სახელმწიფო საზოგადოებრივი კოლეჯის რეფორმირება როგორც ადმინისტრაციული და ინფრასტრუქტურული, ისე პროგრამული თვალსაზრისით. საგნების სწავლების კუთხით სულ უფრო და უფრო აქტუალური ხდება სპორტის მენეჯმენტის პროგრამა. ამ მხრივ, განსაკუთრებით მნიშვნელოვანი იქნება ჩვენი ამერიკელი პარტნიორების მხარდაჭერა. აღსანიშნავია, ასევე რომ გვაქვს გარკვეული პრობლემები ფედერაციებისა და კავშირების მხრივ. კარგი იქნება, თუკი მოხერხდება ამ კუთხით შეხვედრების ორგანიზება აშშ-ის რომელიმე საგანმანათლებლო ინსტიტუტთან, რომელიც შეძლებს, დაგვეხმაროს სისტემის რეფორმირებაში.
 
მესამე პანელი: ოკუპირებულ ტერიტორიებთან კავშირების გაძლიერება
პეტრე კანკავა: რუსეთის ფედერაცია განაგრძობს საქართველოს ტერიტორიების - აფხაზეთისა და ცხინვალის რეგიონის/სამხრეთ ოსეთის - ოკუპაციას და ფაქტობრივ ანექსიას ე.წ. „ინტეგრაციის ხელშეკრულებებისა“ და მათთან დაკავშირებული ე.წ. „შეთანხმებების“ იმპლემენტაციით, რომლებიც, თავის მხრივ, გამიზნულია რუსეთის სამხედრო, ეკონომიკურ და სოციალურ სისტემაში საქართველოს ოკუპირებული რეგიონების სრულ ინტეგრაციაზე. ოკუპირებულ ტერიტორიებზე ადამიანის უფლებების მდგომარეობა უკიდურესად რთულია, რაც ნეგატიურ გავლენას ახდენს ადგილობრივი მოსახლეობის ყოველდღიურ ცხოვრებაზე, მათ შორის, გადაადგილების თავისუფლებისა და მშობლიურ ენაზე განათლების მიღების მუდმივი შეზღუდვით, ეთნიკური დისკრიმინაციით, უკანონო დაკავებებისა და ადგილზე დამკვიდრებული სხვა კრიმინალური ქმედებებით. იძულებით გადაადგილებულ პირებსა და ლტოლვილებს კვლავ არ ეძლევათ საშუალება, განახორციელონ თავიანთი ფუნდამენტური უფლება, დაუბრუნდნენ თავიანთ სახლებს უსაფრთხოდ და ღირსეულად.
რუსეთის მიმდინარე ოკუპაციის მიუხედავად, საქართველოს მთავრობა რჩება კონფლიქტის მშვიდობიანი მოგვარების პოლიტიკის ერთგული, რაც, თავის მხრივ, ეფუძნება საქართველოს ტერიტორიების დეოკუპაციის და ომით დაზარალებულ და გაყოფილ თემებს შორის შერიგებისა და ნდობის აღდგენის ამოცანებს. საქართველოს მთავრობის მიზანია აფხაზეთისა და ცხინვალის რეგიონის/სამხრეთ ოსეთის ოკუპირებულ ტერიტორიებზე მცხოვრებთათვის, საქართველოს დანარჩენი მოქალაქეების მსგავსად, ყველა უფლებითა და პრივილეგიით სარგებლობის საშუალების მიცემა. შერიგებისა და ჩართულობის პოლიტიკის ფარგლებში, საქართველოს მთავრობა განსაკუთრებულ აქცენტს აკეთებს ჰუმანიტარულ მიმართულებაზე, მათ შორის, ჯანდაცვაზე, განათლებაზე, სოციალურ დახმარებასა და სხვა სფეროებზე.
ვაფასებთ ჩვენი სტრატეგიული პარტნიორის, აშშ-ის როლს კონფლიქტის მშვიდობიანად მოგვარებაში, რომელიც რეალურ ცხოვრებაში აისახება საქართველოს მთავრობის პოლიტიკის მხარდამჭერ კონკრეტულ ნაბიჯებში და რომლითაც წვლილი შეგაქვთ კონფლიქტით დაზარალებული მოსახლეობის კეთილდღეობის გაუმჯობესებაში, ადგილობრივი თემების გაძლიერებასა და ხალხთაშორისი ურთიერთობებისა და შერიგების პროცესის წახალისებაში. მადლობას გიხდით USAID-ის, სახელმწიფო დეპარტამენტისა თუ აშშ-ის საელჩოს საშუალებით საოკუპაციო ხაზის ორივე მხარეს არსებული და მავთულხლართებითა და სხვა ხელოვნური ბარიერებით დაზარალებული მოწყვლადი თემების დახმარებისთვის, იქნება ეს ინფრასტრუქტურის რეაბილიტაცია, შემოსავლების ზრდის ხელშეწყობა, პროფესიული გადამზადება, თუ ოკუპირებულ ტერიტორიებზე მცხოვრები მოსახლეობის ჯანმრთელობის, განათლებისა და სოციალურ საჭიროებებზე ზრუნვა. ამ მხრივ, ძლიერ ვაფასებთ USAID-ის პროგრამას „ზრდა,“ რომლის მიზანია საოკუპაციო ხაზის სიახლოვეს არსებული თემების გაძლიერება და მხარდაჭერა, და პროგრამა “Horizons,” რომლის სამიზნეა აფხაზეთის რეგიონის მოწყვლადი თემები.
საქართველოს მთავრობა ასევე ჩართულია აფხაზეთსა და ცხინვალის რეგიონში/სამხრეთ ოსეთში მცხოვრები მოსახლეობისთვის სხვადასხვა სარგებლისა და შესაძლებლობების შექმნაში, ჰუმანიტარული და სოციალურ-ეკონომიკური დახმარების მიწოდებასა და ეფექტური კომუნიკაციის ჩამოყალიბებაში. მზად ვართ, საერთო ინტერესების გარშემო გავამყაროთ საქართველო-აშშ-ის დიალოგი, რომლის მიზანია კონფლიქტით დაზარალებული მოსახლეობის პირობების გაუმჯობესებისთვის ერთობლივი ჰუმანიტარული გზების იდენტიფიცირება. თქვენთან ერთად გვსურს, გადავდგათ დინამიური და კონკრეტული ნაბიჯები და მოვნახოთ ნეიტრალური გამოსავალი, რათა გავუმკლავდეთ საქართველოს რეგიონების მზარდი რუსიფიკაციის პროცესს.
ეს მცდელობები წარმოგვიდგენია რამდენიმე მიმართულებით: პირველი, საქართველოს სახელმწიფოს მიერ შეთავაზებულ სერვისებსა და სარგებელზე ხელმისაწვდომობის გაზრდა. განსაკუთრებით, აღსანიშნავია, განათლება, მათ შორის, პროფესიული განათლება, აშშ-ის წამყვან უნივერსიტეტებში სწავლა. საქართველოს მთავრობის ხელშეწყობით უკვე ფუნქციონირებს „1+4“ პროგრამა, რომელიც აფხაზებსა და ოსებს საქართველოს უმაღლეს საგანმანათლებლო დაწესებულებებში ჩასარიცხად სთავაზობს გამარტივებულ პროცედურებს და იძლევა დიპლომის აღიარების შესაძლებლობას.
ამავდროულად, საქართველოს მთავრობა მოწოდებულია, ოკუპირებულ ტერიტორიებზე მცხოვრებ სტუდენტებს მისცეს უცხოეთში განათლების შესაძლებლობა. ამ მიზნით, მთავრობა უკვე განიხილავს დიპლომის აღიარების პროცედურების კიდევ უფრო გამარტივებას. კერძოდ, დაგეგმილი ცვლილებებით, ოკუპირებულ ტერიტორიებზე მიღებული დიპლომის აღიარება შესაძლებელი იქნება გამარტივებული პროცედურებით - ინტერნეტის საშუალებით, ფიზიკური გადაადგილების საჭიროების გარეშე, რაშიც დახმარებას გაგვიწევენ საერთაშორისო ორგანიზაციები. ამ კონტექსტში, მზად ვართ, განვიხილოთ თქვენ მიერ შემოთავაზებული კონკრეტული ინსტრუმენტები, რის საფუძველზეც ოკუპირებულ რეგიონებში მცხოვრები სტუდენტები და მკვლევარები შეძლებენ აშშ-ის მხარდაჭერითა და პროგრამებით სარგებლობას ისე, როგორც საქართველოს სხვა მოქალაქეები.
მეორე, საჭიროა ხალხთაშორისი კონტაქტების კიდევ უფრო გაძლიერება. გადაადგილების თავისუფლების შეზღუდვის, რეპრესიული პოლიტიკის გატარების, მავთულხლართებისა და სხვა ხელოვნური ბარიერებით ადგილობრივი თემების დაყოფის ფონზე, მოსახლეობისთვის ერთად შეკრების შესაძლებლობის გაჩენა, პოზიტიურ გარემოში კომუნიკაცია, ერთობლივი ინტერესებისა და გამოწვევების იდენტიფიკაცია განსაკუთრებულ მნიშვნელობას იძენს. მიგვაჩნია, რომ ოკუპაციის ხაზის ორივე მხარეს არსებული თემების ჩართულობით ნდობის აღდგენის ინიციატივები შეიძლება, გახდეს მცდარი სტერეოტიპების დანგრევის და კონფლიქტის საბოლოო ტრანსფორმაციის საშუალება. ფრიად დავაფასებდით აშშ-ის უფრო მეტ ჩართულობას ნდობის აღდგენის პროექტების მხარდაჭერისა და იმპლემენტაციის საქმეში, მათ შორის, იმ პროექტებში, რომლებიც მოიცავენ საზოგადოების სხვადასხვა ჯგუფებს, განსაკუთრებით, ახალგაზრდებს, ქალებს, ექიმებს, მასწავლებლებს, სხვადასხვა სფეროს ექსპერტებს. შესაძლო ღონისძიებები შეიძლება, მოიცავდეს ერთობლივ სასწავლო ვიზიტებს, საზაფხულო/ზამთრის ბანაკებს, უორკშოპებს, ტრენინგებს, სემინარებს, გამოცდილების გაზიარებას.
მესამე, გამყოფი ხაზის მიღმა მცხოვრებ მოსახლეობამდე ობიექტური ინფორმაციის მიტანა საკმაოდ გართულებულია. მუდმივად გვიწევს რუსულ პროპაგანდასთან ბრძოლა. როგორც უკვე აღვნიშნე, დიალოგისა და შერიგების გასაღრმავებლად, გვესაჭიროება გამკლავება როგორც ხილულ ბარიერებთან - კილომეტრობით მავთულხლართებთან, ჩაკეტილ გამშვებ პუნქტებთან და სხვა წინაღობებთან, რომლებიც ამცირებენ კომუნიკაციის შესაძლებლობას, ისე უხილავ ბარიერებთან - წლების მანძილზე ინფორმაციული პროპაგანდის მიერ ნასაზრდოებ მცდარ სტერეოტიპებთან. გვჭირდება ჩვენი მცდელობების გაორმაგება და უფრო დინამიური და კონკრეტული ნაბიჯების გადადგმა, რითაც შევძლებთ ადგილობრივ თემებთან წვდომას, მათთვის ჩვენი ხმის მიტანას, ეფექტური კომუნიკაციის დამყარებას და ობიექტური ინფორმაციის მიწოდებას. ოკუპირებულ რეგიონებში უფრო ფართო საერთაშორისო ჩართულობა და ხალხთაშორისი დიალოგი აუცილებლად დაგვეხმარება ამ მიზნის მიღწევაში.
და ბოლოს, საჭიროა საოკუპაციო ხაზის სიახლოვეს, საქართველოს ცენტრალური ხელისუფლების მიერ კონტროლირებად ტერიტორიაზე, მშვიდობის, სტაბილურობისა და განვითარების კერების შექმნა, რომლებიც ოკუპაციის გამო ადგილობრივ დაზარალებულ მოსახლეობას დაეხმარება არსებული გამოწვევების დაძლევაში. ამ კონტექსტში, 2013 წლის შემოდგომიდან ფუნქციონირებადი სახელმწიფო კომისიის მიზანია პარტნიორებთან თანამშრომლობა იმ მიზნით, რომ ვიზრუნოთ ამ მოსახლეობის საბაზისო საჭიროებებზე, როგორებიცაა წყლისა და გაზის მომარაგება, ასევე ალტერნატიული ეკონომიკური განვითარების პროექტებსა და ეფექტურ გამოსავლებზე. აგრეთვე, ასეთი კერების არსებობით, შევძლებთ ოკუპირებულ ტერიტორიებზე მცხოვრები მოსახლეობის საქართველოთი დაინტერესებას. ვაფასებთ ამ მხრივ აშშ-ის მთავრობის მხარდაჭერას და მივესალმებით მოწყვლადი მოსახლეობისთვის გამოყოფილ დამატებით დახმარებას.
აგრეთვე, მივესალმებით მაღალ პოლიტიკურ და ტექნიკურ დონეზე უფრო მჭიდრო თანამშრომლობას, რათა მოვახდინოთ ჩვენი პოლიტიკის მიმართულებების კოორდინაცია და შერიგების, ნდობის აღდგენისა და ჩართულობის დღის წესრიგის მიმართულებით კონკრეტული გზებისა და ინსტრუმენტების განსაზღვრა. ეს ხელს შეუწყობს კონფლიქტის მშვიდობიან მოგვარებას და დაზარალებული მოსახლეობისთვის ცხოვრების უკეთესი პირობებისა და შესაძლებლობების შექმნას.
ნიკოლას ბერლინერი: ამერიკის შეერთებული შტატები მხარს უჭერს საქართველოს მიერ გატარებულ ჩართულობის პოლიტიკასა და ნდობის აღდგენის მექანიზმებს, რომელთა მიზანია აფხაზეთთან და ცხინვალის რეგიონთან დაძაბულობის შემცირება. მზად ვართ, ვიმუშაოთ, რათა გაიზარდოს ჩვენი ხალხთაშორისი პროგრამების ცნობადობა და საგანმანათლებლო გაცვლით პროგრამებში ჩავრთოთ ოკუპირებულ ტერიტორიებზე მცხოვრები ახალგაზრდები, მათ შორის, სკოლის მოსწავლეების და სტუდენტების დონეზე. ამით ვაჩვენებთ, თუ რა ხელშესახებ შედეგებს იღებს საქართველო დასავლეთთან მჭიდრო ურთიერთობით.
საქართველოში აშშ-ის საელჩოს საზოგადოებასთან ურთიერთობების სექციისა და ლტოლვილების საკითხების კოორდინატორის ოფისის დახმარებით, გვაქვს საკმაოდ წარმატებული ჩართულობა ოკუპირებულ ტერიტორიებთან ახალგაზრდების და არასახარბიელო მდგომარეობაში მყოფი რეგიონების საკითხების მიმართულებით. წინა პროგრამების წარმატების გათვალისწინებით, თუკი პოლიტიკური მდგომარეობა ამის შესაძლებლობას მოგვცემს, გვსურს მეტის გაკეთება, რათა მოხდეს დანარჩენს რეგიონებთან მათი უფრო მეტი ინტეგრაცია.
ასევე მხარს ვუჭერთ პრემიერ-მინისტრის გეგმას, რომელიც მიზნად ისახავს ზოგადი ეკონომიკური სტრატეგიის ფარგლებში ადმინისტრაციული საზღვრის ორივე მხარეს შორის ვაჭრობის წახალისებას. ვფიქრობ, მზად ვიქნებით ამ გეგმის მხარდასაჭერად ყველა შესაძლო ფორმით.
და ბოლოს, ვიდრე სიტყვას გადავცემ ტომ მელიას, კიდევ ერთხელ მსურს, გამოვხატო აშშ-ის ურყევი მხარდაჭერა საქართველოს ტერიტორიული მთლიანობისადმი. ჩვენ ყოველთვის ვიქნებით თქვენი მთავარი როლის მხარდამჭერები იმ პროცესში, რომელიც მოიცავს ამ ხელოვნური ბარიერებისგან გათავისუფლებას და, საბოლოო რეინტეგრაციის მიზნით, ოკუპირებულ ტერიტორიებზე მცხოვრები მოსახლეობის საქართველოსთან დაახლოებას.
ტომას მელია: ამ კონტექსტში, აშშ-ის განვითარების საერთაშორისო სააგენტო მკაფიოდ უჭერს მხარს მზარდ ჩართულობასა და ნდობის აღდგენის მცდელობებს. მიმდინარე წელს, გვქონდა ქართულ-აფხაზური და ქართულ-ოსური შერიგების პროექტები, რომლებიც განახორციელა ჯორჯ მეისონის უნივერსიტეტმა. ამ პროექტის ფარგლებში რამდენიმე ვორქშოპში მონაწილეობა მიიღეს ქართველმა და აფხაზმა სტუდენტებმა, მათ შორის, ცხრა აფხაზმა, რომელთა შორის ექვსი სამთავრობო თანამდებობის მქონე პოლიტიკური პირი იყო. მათ შესაძლებლობა ჰქონდათ ნეიტრალურ გარემოში დაეწყოთ დიალოგი და ესწავლათ ერთმანეთთან დიალოგში ჩართვა. მოგიწოდებთ, განაგრძოთ მცდელობები მსგავსი აქტივობების, ასევე ადმინისტრაციული საზღვრის ორივე მხარეს შორის კომუნიკაციის მხარდასაჭერად ყველა შესაძლო საშუალებით.
ასევე, გვსურს, ხაზი გავუსვათ ამგვარ პროექტებში ქალებისა და ახალგაზრდების ჩართულობის მნიშვნელობას. ასეთ სოციალურ ჯგუფებს შორის კავშირების განვითარება გრძელვადიანი რეინტეგრაციის მიზნებისთვის ძალზე მნიშვნელოვანი ნაბიჯია. „Youth-led Civil Dialogue“-ის ინიციატივის საშუალებით, რომელიც ხორციელდება International Alert-ის მიერ, აშშ-ის საერთაშორისო განვითარების სააგენტო ცდილობს, მობილიზება გაუკეთოს ახალი თაობის ქართველ, აფხაზ და ოს ლიდერებს იმ მიზნით, რომ ეს პირები ჩაერთონ მშვიდობაზე ორიენტირებულ სოციალურ დიალოგსა და სამოქალაქო ინიციატივებში.
ცოტა ხნის წინ, დავაფინანსეთ ახალი ინიციატივა „ახალგაზრდა ქალები მშვიდობისთვის,“ რომელიც ხორციელდება საქართველოს სტრატეგიული კვლევების ინსტიტუტის მიერ. პროექტის ფარგლებში აფხაზეთში მცხოვრები სამოცი ქალი დაუკავშირდება საქართველოს. მოუთმენლად ველით ამ პროგრამის განხორციელებას.
აშშ-ის საერთაშორისო განვითარების სააგენტო მხარს უჭერს ამ და შერიგების მიმართულებით არსებულ სხვა პროექტებს, აშშ-ის მთავრობის ზოგადი ვალდებულების ფარგლებში. გთხოვთ თქვენს დახმარებას პროექტების განმახორციელებლებისა და მიმღებთათვის ტერიტორიულ წვდომის გამარტივებაში. რა თქმა უნდა, ვიცით, რომ უკანასკნელ პერიოდში საკმაოდ გართულდა ადმინისტრაციული ხაზის გადაკვეთა. ასევე, ჩემი ბოლო ვიზიტის დროს, მოვინახულე სამხრეთ ოსეთის სიახლოვეს მდებარე ადმინისტრაციული ხაზი და კარგად მახსოვს მავთულხლართებით გაყოფილი ეზოები, სახნავი მიწები, გზები, ერთმანეთისგან დაშორებული მეზობლები, ოჯახები, ნათესავები. თუმცა, იმედი გვაქვს, რომ გამოსავალს ვიპოვით.
დავით ზალკალიანი: მართლაც, ოკუპირებულ ტერიტორიებზე არაფერი შეცვლილა თქვენი ბოლო ვიზიტის შემდეგ. კვლავ, ყოველდღიურ რეჟიმში, გრძელდება ფუნდამენტური ადამიანის უფლებების დარღვევა, გატაცებები, მავთულხლართების დამონტაჟება, ოჯახების დაშორება. იქ მცხოვრებ მოსახლეობას არ გააჩნია თავიანთ სასოფლო-სამეურნეო მიწებზე წვდომა, არ აქვთ განათლების მიღების უფლება. აღნიშნულ ფონზე, ვმუშაობთ ნდობის აღდგენის სხვადასხვა მექანიზმებზე.
სამწუხაროდ, ჩვენი კონტაქტები აფხაზ და ოს კოლეგებთან (with counterparts) ლიმიტირებულია. ერთადერთი ფორმატი, რომელიც არსებობს - ჟენევის საერთაშორისო მოლაპარაკებებია. ქ. ჟენევაში არაფორმალურად ვცდილობთ ამ საკითხების განხილვას. ჩემს მაგალითზე შემიძლია გითხრათ, რომ, როდესაც ჟენევის საერთაშორისო მოლაპარაკებებზე ვიყავი მთავარი მომლაპარაკებელი, განსაკუთრებით აფხაზები იყვნენ დაინტერესებული საქართველო-ევროკავშირის ასოცირების ხელშეკრულების პოტენციური სარგებლით, მათ შორის, ვიზალიბერალიზაციის კუთხით. ვფიქრობ, კვლავ განვაგრძობთ სხვადასხვა პროექტებში ამგვარ არაფორმალურ კონტაქტებს. ამ მხრივ, მადლობას ვუხდით აშშ-ის საერთაშორისო განვითარების სააგენტოს. პირდაპირი კონტაქტების შენარჩუნებაში განსაკუთრებული როლი ეთმობა საგანმანათლებლო პროგრამებს.
ბოლო პერიოდში, გვეწვივნენ ჩვენი მეგობრები კვიპროსიდან და გაგვიზიარეს მათი ძალზე საინტერესო გამოცდილება, მათ შორის, ჩრდილოეთ და სამხრეთ კვიპროსს შორის საგანმანათლებლო პროექტების განხორციელების კუთხით. ვფიქრობ, შეიძლება მათგან ბევრი რამის სწავლა.
ქეთევან ნატრიაშვილი: მართლაც, განათლებას ვხედავთ როგორც ოკუპირებულ ტერიტორიებზე მცხოვრებ ადამიანებთან ურთიერთობის საშუალებას. საქართველოს განათლებისა და მეცნიერების სამინისტროს აქვს სხვადასხვა საგანმანათლებლო პროგრამული კომპონენტი ზოგადი განათლების დონეზე, რომლებიც გამიზნულია მასწავლებლებსა და სკოლების ადმინისტრაციების წარმომადგენლებზე.
რა თქმა უნდა, ვმუშაობთ სტუდენტების კუთხითაც. ვცდილობთ მათ მოზიდვას ე.წ. „4+1“ პროგრამით და დაფინანსებით. აგრეთვე, ვაძლევთ საშუალებას, გამოცდები ჩააბარონ ქართულის გარდა სხვა ენაზე. თუმცა, მოგვიანებით, უნივერსიტეტებში ისინი პრობლემებს აწყდებიან, ვინაიდან სწავლება არ მიმდინარეობს მათ მშობლიურ ენაზე. ნებისმიერ შემთხვევაში, ვფიქრობ, შეიძლება სხვადასხვა მიმართულებებით მუშაობა და ამ პროცესში განათლების უკეთ გამოყენება. მაგალითად, უნდა ავამაღლოთ სწავლების ხარისხი, რითაც შევძლებთ მათ დაინტერესებას.
ასევე, განვიხილავთ პროფესიული სწავლებისთვის დაფინანსების გამოყოფას. ამ მიმართულებით არ შემიძლია, არ აღვნიშნო ათასწლეულის გამოწვევის კორპორაციის მხარდაჭერის მნიშვნელობა. როგორც მოგეხსენებათ, „Industry-led Workforce“ კომპონენტი მოიცავდა 12 მილიონი აშშ დოლარის ოდენობით გრანტს. გვყავს კონსორციუმის ათი მონაწილე, რომლებმაც მიიღეს ეს გრანტი და, შედეგად, გვექნება ძალიან მაღალი ხარისხის, საერთაშორისო დონეზე სერტიფიცირებული პროფესიული განათლების პროგრამები. ასე რომ, განათლების ეს ნაწილი, შესაძლოა, ძალზე მიმზიდველი იყოს ოკუპირებულ ტერიტორიებზე მცხოვრები სამიზნე ჯგუფების დასაინტერესებლად.
აგრეთვე, როგორც უკვე აღინიშნა, სასტიპენდიო პროგრამები ასევე შეიძლება იყოს პროდუქტიული. გავაგრძელებთ ამ მხრივ აქტიურ მუშაობას.
ნინო ბერძული: უპირველეს ყოვლისა, მადლობას ვუხდით აშშ-ის მხარეს საქართველოს ჯანდაცვის სფეროსა და შესაძლებლობების გაძლიერებაში შეტანილი წვლილისთვის. მსურს, ვთხოვო სამუშაო ჯგუფის თანათავმჯდომარეებს, დღის წესრიგით გათვალისწინებულ შემდეგ ნაწილში მომცეთ რამდენიმე წუთი ორ ქვეყანას შორის ტექნიკური თანამშრომლობის მიმართულებით არსებულ ვითარებასა და ჯანდაცვის სისტემის ამჟამინდელ საჭიროებებზე საუბრისთვის. თუმცა, ამჟამად, მსურს, ხაზი გავუსვა ერთ პროექტს.
ზოგადად, ჯანდაცვა ძალიან მნიშვნელოვანი პლატფორმაა ოკუპირებულ ტერიტორიებზე მცხოვრებ მოსახლეობასთან კონტაქტების გაღრმავებისთვის. საქართველოს შრომის, ჯანმრთელობისა და სოციალური დაცვის სამინისტრო განსაკუთრებულ ყურადღებას აქცევს მათთვის შეთავაზებული ჯანმრთელობის სერვისების მაღალი ხარისხის უზრუნველყოფას. ისინი ხშირად სტუმრობენ მომიჯნავე ან ქვეყნის სხვა რეგიონებს ხარისხიანი ჯანდაცვის სერვისების მისაღებად.
საქართველოს მთავრობის მიერ 2013 წლიდან დაწყებული უნივერსალური დაზღვევის და სხვა სახელმწიფო პროგრამები ასევე გათვლილია ოკუპირებულ რეგიონებში მცხოვრები მოქალაქეებისთვის, რომლებიც ფლობენ საქართველოს პირადობის მოწმობას, ნეიტრალურ პირადობის მოწმობას, ან მგზავრობის ნეიტრალურ დოკუმენტს. აფხაზეთის ავტონომიური რესპუბლიკიდან ბენეფიციარების რაოდენობა ყოველწლიურად იზრდება. უფრო მეტიც, ეს რიცხვი ბოლო წლების მანძილზე გასამმაგდა, რის გამოც, საქართველოს მთავრობამ მიიღო გადაწყვეტილება, აეშენებინა ზუგდიდის მუნიციპალიტეტის სოფელ რუხში, საოკუპაციო ხაზთან სიახლოვეს, მრავალპროფილიანი საუნივერსიტეტო საავადმყოფო, რომელიც სათანადოდ აღიჭურვება და შეძლებს თერაპევტული და ქირურგიული პროფილის სერვისებით მომსახურებას. იქ მოქალაქეებს ასევე ექნებათ მაღალტექნოლოგიური გამოკვლევების ჩატარების საშუალება. ვფიქრობთ, ამ პროექტს აქვს დიდი პოტენციალი ოკუპირებულ ტერიტორიებზე მცხოვრებ მოსახლეობასთან კონტაქტების გაძლიერების კუთხით. მივესალმებით აშშ-ის მხარის ჩართულობასა და დახმარებას ჯანდაცვის სფეროს პროფესიონალების სწავლებისა და ტრეინინგის მიმართულებით.
პეტრე კანკავა: როგორც ხედავთ, გვაქვს მნიშვნელოვანი პროგრესი ნდობის აღდგენის მექანიზმების მიმართულებით, თუმცა, ხაზი უნდა გავუსვათ იმ ფაქტსაც, რომ ოკუპირებულ რეგიონებში, განსაკუთრებით, აფხაზეთში, ეთნიკურ ქართველებს არ ეძლევათ მშობლიურ ენაზე სწავლის საშუალება. შესაბამისად, ამ პრობლემის მოსაგვარებლად, გვსურს, გთხოვოთ ორმაგი მონდომებით რუსებსა და აფხაზებზე ზეწოლის განხორციელება.
ტომას მელია: ასევე, დავამატებდი აშშ-ის საერთაშორისო განვითარების სააგენტოს მიერ აფხაზეთში დაწყებულ პროგრამა „Horizons“-ის აქტივობებს, რომლის მიზანია, წაახალისოს ჯანმრთელი ცხოვრების სტილი. პროგრამა მოიცავს ჯანმრთელობის მიმართულებით ძლიერ კომპონენტს, მათ შორის, სხვადასხვა ტიპის ჰეპატიტებსა და სქესობრივი გზით გადამდებ დაავადებებზე კვლევის ჩატარებას. ასევე, პროგრამის ერთ-ერთი მთავარი ფოკუსია ადგილობრივი ენების შენარჩუნება, შესაბამისად, ის ფუნქციონირებს აფხაზურ, სომხურ და ქართულ ენებზე. იგი ასევე მოიცავს ახალგაზრდებისთვის საგანმანათლებლო კლუბებს, რომელთა ფოკუსია ჯანსაღი ცხოვრების წესის დამკვიდრება, სამოქალაქო განათლება, აგრეთვე, უცხო ენების, მათემატიკის, მეცნიერებებისა და ტექნოლოგიების სწავლება.
ვთვლით, რომ ეს პროგრამა, რომელიც ხორციელდება გაეროს განვითარების პროგრამის და UNICEF-ის მიერ, იქნება კრიტიკული ფაქტორი ამ პრობლემის მოსაგვარებლად.
კიდევ ერთი საკითხი, რაზეც არ გვისაუბრია, სოფლის მეურნეობაში კრიზისული ვითარებაა, კერძოდ, მავნებელი მწერი, რომელიც გავრცელდა საქართველოში და დიდ ზიანს აყენებს თხილის და სხვა კულტურების მოსავალს, რაც უარყოფითად აისახება ეკონომიკურ განვითარებაზე. გასულ კვირას, შევხვდი სოფლის მეურნეობის მინისტრს, რომელთან ერთადაც განვიხილე გზები, თუ როგორ შეიძლება ამ საკითში აშშ-ის მხრიდან ტექნოლოგიური დახმარების გაწევა. ჩვენი სპეციალისტი უკვე მუშაობს ქართველ კოლეგებთან ერთად პრობლემის მოგვარების ყოვლისმომცველი გეგმის შემუშავებაზე. ხშირად ვხუმრობ ხოლმე ჩემს კოლეგებთან, რომ მავნებელმა მწერებმა არ იციან საზღვრები, მითუმეტეს, ხელოვნური საზღვრები. ეს არის ერთ-ერთი მიმართულება, სადაც ნამდვილად შეგიძლიათ ერთობლივი ხელშესახები შედეგების მიღება. ეს არის შესაძლებლობა, რომლითაც შეიძლება ოკუპირებულ ტერიტორიებზე მცხოვრებ პირებთან დამატებითი დიალოგის, ინფორმაციისა და ტექნოლოგიების გაცვლით მონახოთ ერთობლივი ეკონომიკური სარგებელი.
რევაზ ჯაველიძე: საქართველოს სპორტისა და ახალგაზრდობის სამინისტრო ასევე ჩართულია არაფორმალური განათლების პროცესში, რომლის სამიზნე ჯგუფს წარმოადგენს იძულებით გადაადგილებული პირები, განსაკუთრებით გალის რეგიონიდან დევნილები. გვაქვს თანამშრომლობის რამდენიმე წარმატებული მაგალითი, მათ შორის, ახალგაზრდობის ბანაკები, რომლის ფარგლებშიც ორმოცი ბავშვი გალის რეგიონიდან უკვე იმყოფებოდა საქართველოს დანარჩენ ტერიტორიაზე და გარკვეული პერიოდი გაატარეს თავიანთ თანატოლებთან. თუმცა, ბოლო წლებში, მზარდია სხვა პროგრამების ფარგლებში მონაწილე ბავშვების რაოდენობაც. კარგი მაგალითია ბავშვთა და ახალგაზრდობის ეროვნული ცენტრი, რომლის ფარგლებშიც ეს პირები მოგზაურობენ ქ. თბილისში, საქართველოს სხვა რეგიონებში, ხვდებიან და ეცნობიან თანატოლებს. აქვე აღვნიშნავ, რომ მნიშვნელოვან პრობლემას წარმოადგენს საქართველოს ოკუპირებული რეგიონების სიღრმეებში ბავშვებთან წვდომის არარსებობა. ჩვენი დიდი სურვილია ქ. სოხუმიდან, ქ. გაგრადან და სხვა ქალაქებიდან ბავშვების აქ ჩამოყვანა, თუმცა, კარგად გვესმის არსებული უსაფრთხოების გარემო და ამ საკითხს ფრთხილად ვუდგებით.
ერთ-ერთი საკითხი, რაზეც შეიძლება ვითანამშრომლოთ ჩვენს მეგობრებთან აფხაზეთსა და ცხინვალის რეგიონში ერთობლივი ბანაკების გაკეთებაა. თუკი არ იქნება შესაძლებელი მათი საქართველოს ტერიტორიაზე გაკეთება, დაინტერესებული ბავშვებისთვის შეიძლება ამ იდეის ქვეყნის საზღვრებს მიღმა განხორციელება, რაც, ბუნებრივია, მეტ ფინანსებთან იქნება დაკავშირებული.
სპორტი კიდევ ერთი მიმართულებაა, რომლის ფარგლებშიც შესაძლებელია ახალგაზრდების თავშეყრა. მაგალითად, არსებობს 2015 წლის შესანიშნავი მაგალითი ქ. თბილისში გამართული ფეხბურთის სუპერთასის ფინალის სახით, რომელსაც დიდი რაოდენობით აფხაზი ახალგაზრდა დაესწრო. შემდეგ წელს იგეგმება ორი მსგავსი ტიპის ღონისძიება. იგეგმება ოც წლამდე ასაკის ახალგაზრდული მსოფლიო ჩემპიონატი რაგბში და ცხრამეტწლამდელთა ევროპის ჩემპიონატი ფეხბურთში.
ასევე, ხაზგასმით აღვნიშნავ იძულებით გადაადგილებულ პირთა შორის ნდობის აღდგენის მნიშვნელობას. თანმიმდევრულად ვმუშაობთ ახალგაზრდების სხვადასხვა ჯგუფებთან. ჩვენ მათთან ვსაუბრობთ კონფლიქტებზე და კონფლიქტის მოგვარების საკითხებზე, რათა მათ აღარ გაიმეორონ წარსულში სხვების მიერ დაშვებული შეცდომები.
ლევან ხარატიშვილი: საქართველოს კულტურის და ძეგლთა დაცვის სამინისტროს შეზღუდული აქვს საქართველოს ოკუპირებულ ტერიტორიებზე წვდომა. გვაქვს რამდენიმე პროგრამა, რითაც მხარს ვუჭერთ ოკუპირებული რეგიონებიდან მომდინარე ინიციატივებს. აგრეთვე, გავცემთ სამოგზაურო გრანტებს ოკუპირებულ რეგიონებში მცხოვრებ იმ პირებზე, რომლებსაც აქვთ უცხოეთში სხვადასხვა კულტურულ ღონისძიებებსა და გაცვლით პროგრამებში მონაწილეობის სურვილი. ამასთან, კონფლიქტურ რეგიონებთან ახლოს ვაწყობთ სპეციალურ ფესტივალებს, რათა გავზარდოთ ჩვენდამი მათი ყურადღება და მათში მონაწილეობის მიზნით მოვიზიდოთ უფრო მეტი ახალგაზრდა.
გვაქვს სერიოზული პრობლემა ოკუპირებულ რეგიონებში არსებული კულტურული ძეგლების დაცვის კუთხით. მუდმივად ვიღებთ საგანგაშო სიგნალებს, რომ ოკუპირებულ ტერიტორიებზე ნებართვის გარეშე მიმდინარეობს კულტურული ძეგლების რეაბილიტაცია და კონსერვაცია, თუმცა, ხშირად შეგნებულად, იმ მიზნით, რომ შეიცვალოს ან განადგურდეს ამ ძეგლების ავთენტურობა.
საქართველოს მთავრობამ ახლახან მიიღო 2020-2025 წლებისათვის ერთობლივი კულტურული სტრატეგია, რომელიც ადგენს თანმიმდევრულ ხედვას იმაზე, თუ როგორ უნდა მოხდეს ქვეყანაში კულტურის განვითარება. დოკუმენტის ერთ-ერთი პრიორიტეტია კულტურაზე წვდომის არსებობა, განსაკუთრებით, ოკუპირებულ ტერიტორიებზე მცხოვრებ პირთათვის. ამჟამად, მიმდინარეობს დოკუმენტის თარგმნა აფხაზურ ენაზე, რაც კიდევ ერთი სიგნალია აფხაზებისა და ოსებისთვის, რომ ჩვენ ერთიანი კულტურული ოჯახის წევრები ვართ.
ასევე, ვიყენებთ ჩვენს ხელთ არსებულ ყველა ინსტრუმენტს, მათ შორის, საერთაშორისო ინსტიტუტებისა და ორგანიზაციების ჩართულობას (ევროპის საბჭო, ევროკომისია, UNESCO) ერთობლივი პროექტებისა და პროგრამების ინიცირებისთვის. მუდმივ რეჟიმში ვუგზავნით კეთილი ნების სიგნალებს ჩვენს მეგობრებს აფხაზეთსა და ცხინვალის რეგიონში იმის თაობაზე, რომ მზად ვართ, მათ ფინანსურად ან დაგროვილი გამოცდილების გაზიარებით დავეხმაროთ კულტურული მემკვიდრეობის ძეგლების სათანადო რეაბილიტაციისა და კონსერვაციის საქმეში.
პეტრე კანკავა: თქვენი ნებართვით, გადავალ დღევანდელი დღის წესრიგით გათვალისწინებულ შემდეგ საკითხზე - არატრადიციული დიპლომატიის მეშვეობით საერთო მიზნების მიღწევაზე.
მეოთხე პანელი: არატრადიციული დიპლომატია
ქეთევან ბოჭორიშვილი: სასიამოვნოა დღევანდელ შეხვედრაში მონაწილეობა. ვისაუბრებ საქართველოს ეკონომიკისა და მდგრადი განვითარების სამინისტროს ჩართულობაზე არატრადიციული დიპლომატიის მიმართულებით, რომელიც კინემატოგრაფიას უკავშირდება. რამდენიმე წელია, რაც ეკონომიკისა და კულტურის სამინისტროები ერთობლივად და აქტიურად თანამშრომლობენ საქართველოში აშშ-ის საელჩოსთან. მსურს, გაგიზიაროთ ინფორმაცია მიღწეული შედეგებისა და დაგეგმილი აქტივობების შესახებ.

მოგეხსენებათ, საქართველოს კინემატოგრაფიის ისტორია იწყება 1908 წლიდან. აღნიშნული პერიოდიდან მოყოლებული, ეროვნულმა კინემატოგრაფიამ დიდ წარმატებას მიაღწია და დაიმკვიდრა საკუთარი იდენტურობა. ქართული კინოინდუსტრიის განსაკუთრებული აღმავლობა საბჭოთა კავშირის პერიოდს უკავშირდება, როდესაც ქვეყანაში წელიწადში 70 ფილზე მეტი იქმნებოდა. საბჭოთა კავშირის დაშლის შემდგომ, ინდუსტრიას რეაბილიტაციისათვის 10 წელიწადზე მეტი და დიდი ძალისხმევა დაჭირდა, რათა დაეწყო ძველი ტრადიციების აღდგენა.

მოხარული ვარ აღვნიშნო, რომ ამჟამად ქართულ ფილმებს მიღებული აქვთ უამრავი საერთაშორისო ჯილდო და ნომინირებულები არიან არაერთ საერთაშორისო ფილმის ფესტივალებზე, რაც ადასტურებს, რომ საქართველო არის აღმოსავლეთ ევროპის ის ქვეყანა, სადაც შესაძლებელია კინოინდუსტრიის განვითარება.

2016 წლის დასაწყისში საქართველოს ეკონომიკისა და მდგრადი განვითარების სამინისტრომ კულტურისა და ძეგლთა დაცვის სამინისტროსთან ერთად შეიმუშავა ახალი პროგრამა სახელწოდებით ,,გადაიღე საქართველოში,“ რომელიც ითვალისწინებს ქვეყანაში წარმოებული კინო-პროდუქციისათვის დახარჯული ბიუჯეტის კვალიფიციური ხარჯების 20%-ის ანაზღაურებას. პროგრამა ხორციელდება სახელმწიფო სააგენტო „აწარმოე საქართველოს“ მიერ, რომლის ფუნქციებში შედის საქართველოში მცირე და საშუალო ბიზნესის (SME) განვითარების ხელშეწყობა.

პროგრამა ,,გადაიღე საქართველოში“ მეშვეობით, ქვეყანა წარმოდგენილია მსოფლიო კინოინდუსტრიის კონკურენტულ ბაზარზე, რაც ხელს შეუწყობს საერთაშორისო კინოინდუსტრიის მწარმოებელი კომპანიების მხრიდან საქართველოს ბაზრით  დაინტერესებას და ამ გზით საქართველოში SME-ს განვითარებასა და ინკლუზიურ ეკონომიკურ ზრდას.

მთავრობის მხრიდან კინოინდუსტრიის სეგმენტის ხელშეწყობა აიხსნება რიგი სერიოზული გარემოებებით, რის გამოც საქართველო უცხოელი მწარმოებლებისათვის მიმზიდველი ხდება. მათ შორისაა: ლანდშაფტი და საქართველოს ისტორია, შუასაუკუნეებისა და თანამედროვე არქიტექტურის შერწყმა, კინოგადაღებების მიმართ კეთილგანწყობილი საზოგადოება, ბიზნესის კეთების სიმარტივე და ა.შ.

აღნიშნული პროგრამა საკმაოდ წარმატებული აღმოჩნდა, ვინაიდან მისი პროცესში ჩაშვებიდან რამდენიმე თვეში, შესაძლებელი გახდა 5 საერთაშორისო მწარმოებლის დაინტერესება, რომლებმაც უკვე დაასრულეს ქვეყანაში მუშაობა, ხოლო კიდევ რამდენიმე გეგმავს მუშაობის დაწყებას. ამ კონტექსტში, ხაზგასმით აღსანიშნავია აშშ-ის საელჩოს დიდი მხარდაჭერა პროექტის წარმატებით განხორციელების საქმეში. განსაკუთრებულ მადლობას ვუხდით საქართველოში აშშ-ის ელჩს, იან კელის და საელჩოს მთელ შემადგენლობას საქართველოში კინოკომპანია ,,დისნეის“ ვიცე-პრეზიდენტის მოწვევისათვის, რომელთანაც ჩატარდა შესაბამისი კონსულტაციები.

გრძელვადიან პერსპექტივაში ვგეგმავთ გადამღები ჯგუფების რაოდენობის გაზრდას ადგილობრივ უნივერსიტეტებში და სასწავლებლებში სასწავლო კურსების დანერგვის გზით.

საქართველოს მთავრობის ერთ-ერთი უმთავრესი მიზანია ინკლუზიური ეკონომიკური ზრდისა და SME-ის ხელშეწყობა. როგორც ამბობენ, ,,კინოინდუსტრია ყველას საქმეა,“ დაწყებული გადამღები ჯგუფიდან, ქეითერინგის მომსახურეობიდან, ტრანსპორტირების, სასტუმრო ინდუსტრიის, მშენებლობის, სახელმწიფო მხარდაჭერის და ა.შ. ჩათვლით.  

არსებობს რამდენიმე გამოკვეთილი მიზეზი იმისა, თუ რატომაა მნიშვნელოვანი კინემატოგრაფიის საქართველოში განვითარება. უპირველეს ყოვლისა, აღსანიშნავია, რომ საერთაშორისო კინოინდუსტრია/მწარმოებლები დაინტერესებულნი არიან გარე გადაღებებში, რაც პირდაპირ კავშირშია ისეთი მცირე ბიზნესის განვითარებასთან, როგორიცაა სასტუმრო ქსელის განვითარება, ტრანსპორტირება, ქეითერინგი, მასობრივი გადაღებები და ა.შ. გამომდინარე იქიდან, რომ ძირითადი მოთხოვნა არსებობს მთაში გადაღებებზე, აღნიშნული ხელს უწყობს საქართველოში მთიანი რეგიონის განვითარებას.  

აგრეთვე, როგორც ცნობილია, 2016 წლის აპრილიდან პროგრამა ,,გადაიღე საქართველოში“ ფარგლებში ქვეყანაში 5 საერთაშორისო წარმოების ფილმი გადაიღეს, რომელთა დამზადების დროსაც გადამღებმა ჯგუფებმა საქართველოში 200 დღე გაატარეს. აქედან გადაღებების 80% მიმდინარეობდა მთაში, რითაც დასაქმდა 650 ადამიანი და პირდაპირი უცხოური ინვესტიციების  სახით ქვეყანაში შემოვიდა 7.3 მილიონი ლარი.

უფრო მეტიც, კინოინდუსტრიაში არსებობს ახალგაზრდა თაობის დასაქმების მეტი საშუალება, ეს განსაკუთრებით მთიან რეგიონში მცხოვრებ ახალგაზრდებს ეხება.  

აგრეთვე, მოსალოდნელია, რომ ქვეყანაში კინოინდუსტრიის განვითარება ხელს შეუწყობს საქართველოს პოპულარიზაციას და ქვეყანაში გაზრდის ტურისტულ ნაკადს. ამჟამად, ნაადრევია კონკრეტულ ციფრებზე საუბარი, თუმცა, შეგვიძლია, გამოვთქვათ ვარაუდები საერთაშორისო პრაქტიკიდან  გამომდინარე. 

კინოგადაღებების გარდა, მოთხოვნა გაზრდილია რეკლამებისა და მუსიკალური კლიპების დამზადებაზე. საქართველოს სტატისტიკის დეპარტამენტის თანახმად, მნიშვნელოვნად მოიმატა შემოსავლებმა კინო-ინდუსტრიიდან, ხოლო მასთან დაკავშირებული შემოსავლები, წინა წლის ანალოგიურ მაჩვენებელთან შედარებით, 2016 წლის პირველ ნახევარში გაორმაგებულია.
გამოწვევებზე საუბრისას აღსანიშნავია, რომ ჩვენი მიზანია საერთაშორისო სტანდარტებთან შესაბამისობის დაცვა, კინოინდუსტრიის დანიშნულების ქვეყნად საქართველოს ქცევა და ამ კუთხით მისი შემდგომი პოპულარიზაცია.

აღსანიშნავია, რომ ჩვენს გადამღებ ჯგუფს შეუძლია ერთდროულად 3 ფილმზე მუშაობა. გვესაჭიროება არსებული გადამღები ჯგუფის კვალიფიკაციის ამაღლება. ამ კუთხით, გვაქვს მოკლევადიანი და გრძელვადიანი გეგმები.

კერძოდ, მოკლევადიანი გეგმა ითვალისწინებს არსებული გადამღები ჯგუფის გადამზადებას ტრენინგებისა და სტაჟირების მეშვეობით. უფრო კონკრეტულად, მიზანშეწონილად მიგვაჩნია ფილმის რეჟისორის თანაშემწეების, სცენარის ზედამხედველების, ტრანსპორტირებისა და ადგილმდებარეობის შერჩევის მენეჯერების მომზადება, ასევე, ტრეინინგების ჩატარება წარმოების მენეჯმენტის, კოორდინაციისა და ანგარიშგების სფეროებში. გრძელვადიანი გეგმის თანახმად, ვგეგმავთ, გავზარდოთ გადამღები ჯგუფების რაოდენობა სასწავლო დაწესებულებებში სასწავლო კურსების  შემუშავების გზით.  

2016 წლის სახელმწიფო ბიუჯეტიდან ,,გადაიღე საქართველოში“ პროგრამისათვის გამოიყო დაახლოებით 500,000 ლარი, ხოლო 2017 წლისათვის გათვალისწინებულია დაფინანსების 1 მილიონ ლარამდე გაზრდა.

იკვეთება დარგის განვითარების პერსპექტივები და სახეზეა  მეწარმეთა მხრიდან მონდომება, აქტიურად ჩაერთონ კინოინდუსტრიაში და მიაღწიონ სასურველ შედეგებს. შეგვიძლია, ვივარაუდოთ, რომ მივაღწევთ ინკლუზიურ ეკონომიკურ ზრდას, რაც ჩვენი მთავრობის პრიორიტეტს წარმოადგენს. 
ქვეყანაში ამჟამად არსებული მწარმოებლები და გადამღები ჯგუფები თვითნასწავლები არიან, მათ მწირი საერთაშორისო გამოცდილება გააჩნიათ. შესაბამისად, ვგეგმავთ, შევქმნათ დამატებითი საგანმანათლებლო შესაძლებლობები, რაც ხელს შეუწყობს ადგილობრივ კომპანიებს, განვითარდნენ და დაასაქმონ კვალიფიციური კადრები.

2017 წლისათვის გეგმაში გვაქვს, მოვიძიოთ თანადაფინანსების 50% სხვადასხვა მიმართულებებით, მათ შორის, საქართველოს მოქალაქეთა აშშ-ში სტაჟირებისათვის. ამ ღონისძიების ფარგლებში, ხსენებული საქმიანობის სამომავლო მიმართულებების ამსახველი გეგმა უკვე გაზიარებულია ამერიკული მხარისათვის.

ჩვენი საქმიანობის შემდეგი მნიშვნელოვანი მიმართულება უკავშირდება საერთაშორისო გამოფენებში მონაწილეობას, რათა კიდევ უფრო ავამაღლოთ ხსენებული პროგრამის შესახებ ცნობადობა და საქართველოთი მეტი ვიზიტორი დავაინტერესოთ.

მსურს, სიამაყით ავღნიშნო, რომ მიმდინარე წელს, მოვახერხეთ ამერიკული კინოინდუსტრიის წარმომადგენელთა ქვეყანაში ჩამოყვანა. ველით მათი მხრიდან რეკომენდაციებს.

აღსანიშნავია, რომ 2014 წელს, აშშ-ში გადაიღეს 15 მილიონი აშშ დოლარის ოდენობის მქონე ბიუჯეტის 800 ფილმი. აღნიშნული თანხის 50%-ზე მეტი დაიხარჯა აშშ-ის ფარგლებს  გარეთ. ცალსახაა, რომ აშშ-ის კინოინდუსტრიის წარმომადგენლები და პროდიუსერები ეძებენ ახალ გადასაღებ მოედნებს. მთავარი გზავნილი, რომელიც ადგილმდებარეობის შერჩევის მენეჯერებისგან მივიღეთ, არის ის, რომ საქართველოში ძალიან კარგი ლანდშაფტები და პირობები ისევე, როგორც რეგულაციებია გარე გადაღებებისათვის.

ასევე პოზიტიურ განვითარებას წარმოადგენს ის ფაქტი, რომ განსხვავებულ კულტურათა წარმომადგენლებს ეძლევათ ერთობლივი მუშაობის, ერთობლივი პროდუქტის შექმნის შესაძლებლობა. ასევე, საქმდება ადგილობრივი მოსახლეობა, მათ შორის, ახალგაზრდა თაობა.

იმედს გამოვთქვამ, რომ, თქვენი დახმარებითა და ამერიკულ მხარესთან ახლო თანამშრომლობით, შესაძლებელი გახდება, მოვიძიოთ შესაბამისი კვალიფიკაციის მქონე პარტნიორები და ამ გზით მივაღწიოთ სასურველ შედეგებს.

პეტრე კანკავა: დიდი მადლობა, სიტყვას გადავცემ სპორტისა და ახალგაზრდობის მინისტრის მოადგილეს, ბატონ რევაზ ჯაველიძეს. 

რევაზ ჯაველიძე: მსურს, მადლობა გადავუხადო „Peace Corp“-ს მხარდაჭერისათვის. მოხარული ვარ, ვიხილო ბევრი მოხალისე და უფრო მეტი ჩართულობა ახალგაზრდობის მხრიდან. ასევე მადლობას ვუხდით პროფესიული განვითარების ცენტრს (ODC) ზუგდიდში დაგეგმილი ახალგაზრდობის ცენტრის პროექტის მხარდაჭერის გამო. ვიმედოვნებ, რომ ვაშინგტონში მიღებული იქნება პოზიტიური გადაწყვეტილება აღნიშნული პროექტის განვრცობასთან დაკავშირებით, მოგეხსენებათ, რომ ინფრასტრუქტურის განვითარება მნიშვნელოვანია. ამ მხრივ, ვფიქრობ, რომ ODC შესაძლებელია კარგი პარტნიორი იყოს. რაც შეეხება სპორტის მიმართულებას, საკმაოდ წარმატებით განხორციელდა Junior MBA-ის პროექტი  და იმედი მაქვს, რომ მომავალ წელს პროექტი გაგრძელდება და მას დაემატება ახალი კომპონენტები.

ზემოაღნიშნული ორი მნიშვნელოვანი პროექტი წლის განმავლობაში განვახორციელეთ. მომავალი წლისთვის განიხილება სხვა პროექტებიც და იმედი მაქვს, რომ ამერიკული მხარეც გაგვიზიარებთ გარკვეულ იდეებს. მსურს, ვახსენო ახალგაზრდობის დასაქმების  განვითარების მუნიციპალური პროგრამა, აღნიშნული სფერო საკმაოდ დიდ ყურადღებას მოითხოვს, სამწუხაროა, რომ მოტივაციის მიუხედავად, არ გვაქვს ხელშესახები შედეგები   ადგილობრივ დონეზე ახალგაზრდების მხარდაჭერასთან დაკავშირებით, ასევე, მათი გადაწყვეტილების მიღების პროცესში მონაწილეობის კუთხით და ადგილობრივ მუნიციპალიტეტებში იმ ადამიანების კვალიფიკაციის ამაღლების მიმართულებით, რომელთაც ახალგაზრდობის საკითხები აბარიათ. იმედი გვაქვს, რომ აღნიშნულ საკითხებზე USAID-თან ერთად ვიმუშავებთ.

რაც შეეხება ინფრასტრუქტურულ პროექტებს, ახალგაზრდული ბანაკები გახლავთ ძალზედ წარმატებული პროექტი. სამწუხაროდ ბანაკების რაოდენობა მხოლოდ ორია, ბენეფიციართა რაოდენობა ყოველ წელს 3,000-ს შეადგენს, თუმცა, მოთხოვნა სამჯერ აღემატება. იმედი გვაქვს ODC-სა და სხვა სააგენტოებთან ამ საკითხზე აქტიური თანამშრომლობისა, რათა რეაბილიტაცია გაუკეთდეს დამატებით ბანაკებს. 

ჩვენი სამინისტროს პრიორიტეტია, ხელი შევუწყოთ ახალგაზრდული NGO-ებისა და სოციალური მეწარმეობის პროგრამების მეშვეობით, მათ შორის, ქალთა და შეზღუდული შესაძლებლობების მქონე ახალგაზრდების და ეთნიკური უმცირესობების შესაძლებლობათა ზრდას. გვსურს, მოვიძიოთ პარტნიორები აშშ-დან, რათა ვიმუშაოთ სხვადასხვა მიმართულებებზე. წელს ჩავატარეთ კვლევა, რომელიც პანკისის ხეობის ახალგაზრდობის საჭიროებების შეფასებას შეეხებოდა. აღნიშნული კვლევის თანახმად, არსებობს რამდენიმე საჭიროება, მათ შორის მეწარმეობისათვის აუცილებელი უნარების განვითარება. პანკისელი ახალგაზრდები საკმაოდ მარგინალიზებული არიან საზოგადოებიდან, შესაბამისად, აუცილებელია მათი ჩართულობა სხვადასხვა ახალგაზრდობის პროგრამებში და სპორტის მიმართულებებში. იმედი გვაქვს, რომ თქვენი დახმარებით, მივაღწევთ სასურველ შედეგებს არა მხოლოდ პანკისის ხეობაში, არამედ სხვა რეგიონებშიც, სადაც ეთნიკური უმცირესობები სახლობენ. 

ვისაუბრებ სპორტზეც, კერძოდ კი სპორტის დარგში კარგ მმართველობაზე. ამ მხრივ, ვახორციელებთ რეფორმებს შესაბამის ინსტიტუტებში, დახმარებას ვუწევთ სპორტის ფედერაციებს. საქართველოს აღებული აქვს ვალდებულება, განახორციელოს დოპინგის საწინააღმდეგო ღონისძიებები და გამოავლინოს ძალადობის ფაქტები სპორტში. სამწუხაროდ, გვაქვს რამდენიმე არასასურველი პრეცედენტი, მათ შორის, საფეხბურთო მატჩების შედეგებზე ზეგავლენის მოხდენის (match-fixing) და სტადიონებზე ძალადობის შემთხვევები, რომლებსაც ჩვენ დეტალურად ვსწავლობთ სხვადასხვა ინსტიტუტებთან ერთად, საჭიროების შემთხვევაში კი მივიღებთ შესაბამის ზომებს. ძალზე გამოგვადგება რამდენიმე ფოკუსირებული სატრენინგო პროგრამის (focused training programs) ჩატარება ჩვენი ფედერაციებისათვის.
   
უნდა აღინიშნოს, რომ სპორტის მასიური განვითარება, სამწუხაროდ, კვლავ რჩება გადაულახავ გამოწვევად საქართველოსთვის. ვცდილობთ სპორტის პოპულარიზაციას, ერთ-ერთი საუნივერსიტეტო საკალათბურთო გუნდის მოწვევით (მიჩიგანის ან რომელიმე სხვა შტატიდან). დიდი მადლობა დროის დათმობისათვის.

პეტრე კანკავა: დიდი მადლობა საინტერესო პრეზენტაციისათვის. სიტყვას გადავცემ შრომის, ჯანმრთელობისა და სოციალური დაცვის მინისტრის მოადგილეს, ქალბატონ ნინო ბერძულს. 

ნინო ბერძული: დიდი მადლობა. ალბათ ყველა დამეთანხმებით, რომ ჯანდაცვა გლობალური უსაფრთხოების ერთ-ერთი უმნიშვნელოვანესი კომპონენტია. წარმოუდგენელია, ვიფიქროთ ეკონომიკურ განვითარებაზე და მდგრადობაზე, თუ არ გვეყოლება ჯანსაღი მოსახლეობა. მოკლედ შევეხები აშშ-სა სა საქათველოს შორის თანამშრომლობას ჯანდაცვის გლობალური უსაფრთხოების დღის წესრიგთან (GHSA) დაკავშირებით.

საქართველო ერთ-ერთი მოწინავე ქვეყანაა, რომელიც მიუერთდა აღნიშნულ ინიციატივას და აიღო ვალდებულება, გაატაროს შესაბამისი ღონისძიებები მსოფლიოს მასშტაბით  ინფექციური დაავადებების წინააღმდეგ ბრძოლის კუთხით. საქართველოსა და აშშ-ის თანამშრომლობა ქვეყანაში ინფექციური დაავადებების პრევენციის, აღმოჩენისა და შესაბამისი რეაგირების შესაძლებლობების ზრდის კუთხით გახლავთ ძალზე მნიშვნელოვანი, ვინაიდან საფრთხე მომდინარეობს ყველა მხრიდან. ლუგარის სახელობის ცენტრის შექმნა და ლაბორატორიის დაარსება, ადამიანთა და ცხოველთა ჯანმრთელობის დაკვირვების სისტემების ჩამოყალიბება, ასევე აშშ-ის დაავადებათა კონტროლის ცენტრის (CDC) მხრიდან გაწეული ტექნიკური დახმარება აშშ-სა და საქართველოს შორის არსებული მჭიდრო თანამშრომლობის შესანიშნავი მაგალითებია. აქვე მსურს, ხაზი გავუსვა, რომ არსებობს აღნიშნული თანამშრომლობის გაგრძელების და CDC-ს მხრიდან ტექნიკური დახმარების უფრო მეტად გაფართოების აუცილებლობა.

ასევე, მნიშვნელოვანია C-ჰეპატიტის აღმოფხვრის პროგრამა, რომელიც გახლავთ PPP-ის ინიციატივა (საქართველოს მთავრობა, აშშ-ის მთავრობა და კერძო სექტორი, ფარმაცევტული კომპანია ,,გილეადი“). CDC-ი უზრუნველყოფს აღნიშნული პროგრამის ტექნიკურ დახმარებას. მნიშვნელოვანია იქნება დასახული მიზნების მიღწევა და სხვა ქვეყნების გამოცდილების გაზიარება C-ჰეპატიტის აღმოფხვრასთან დაკავშირებით. საქართველოს მთავრობა დიდ ყურადღებას უთმობს ჯანდაცვის საყოველთაო ხელმისაწვდომობას, 2013 წელს შეიქმნა საყოველთაო  დაზღვევის პროგრამა (UHC). იგეგმება UHC-ის (Universal Healthcare Package) პაკეტი გარდაიქმნას ღირებულებაზე ორიენტირებულ პროგრამად (value-driven program). UHC-ის პროგრამის ფარგლებში, ერთ-ერთი რეფორმა, რომლის განხორციელებასაც ვაპირებთ, ეხება მომარაგების გადახდის მექანიზმებს (provider payment mechanisms) და ე.წ. „diagnosis related groups” დანერგვის პრაქტიკას, რომელიც გამოიყენება აშშ-ში და სარგებლობს პოპულარობით. ასევე, დაგეგმილია აშშ-ში არსებული ჯანდაცვის კვლევებისა და ხარისხის სააგენტოს (Agency for Healthcare Research and Quality) მსგავსი უწყების საქართელოში დაარსება. ვსარგებლობ შემთხვევით და ჩვენს ამერიკელ ექსპერტებსა და მრჩევლებს მივმართავ თხოვნით, დაგვეხმარონ აღნიშნული ძირეული რეფორმების განხორციელებაში.  

ჯანდაცვის ხარისხისა და მეცნიერების დარგში ინსტიტუციონალურ შესაძლებლობათა ზრდას  რაც შეეხება, აღნიშნული  გახლავთ ჩვენი პრიორიტეტი მომდევნო 4 წლისათვის, გვსურს აშშ-ს ანალოგიური ჯანდაცვის სააგენტოების შექმნა, ასევე ჰოსპიტალების აკრედიტაციის სისტემის დანერგვა, რაც ძალიან მნიშვნელოვანია რეგიონალური სამედიცინო ტურიზმის განვითარებისათვის. დიდი  მადლობა ტექნიკური დახმარებისთვის, რომელსაც ამჟამად გვიწევთ და მადლიერი დაგრჩებით, თუ კი ეს დახმარება სამომავლოდაც გაგრძელდება.

გარდა ამისა, ვმუშაობთ კლინიკების აკრედიტაციის სისტემაზე, რაც რეგიონალური სამედიცინო ტურიზმის განვითარებას შეუწყობს ხელს და გააძლიერებს ქვეყნის ეკონომიკურ პოტენციალს. კიდევ ერთხელ დიდი მადლობა თქვენი ტექნიკური დახმარებისთვის და ვიმედოვნებთ, რომ კვლავ განვაგრძობთ ჯანდაცვის სფეროში აქტიურ თანამშრომლობას.  

პეტრე კანკავა: დიდი მადლობა, სიტყვას გადავცემ საქართველოს კულტურისა და ძეგლთა დაცვის მინისტრის მოადგილეს, ბატონ ლევან ხარატიშვილს.  

ლევან ხარატიშვილი: მადლობას გიხდით, რომ დისკუსიის საუკეთესო ნაწილი ბოლოსთვის მოიტოვეთ. მსურს, მადლობა გადავუხადო ქ. თბილისში აშშ-ის საელჩოს ხანგრძლივი მხარდაჭერისა და თანამშრომლობისთვის, რომლისთვისაც შესანიშნავი ჩარჩო შევიმუშავეთ და რომლის ფარგლებში ორგანიზებას გავუწიეთ სხვადასხვა ღონისძიებებს, მათ შორის, მიმდინარე წლის 30 აპრილს, ჯაზის საერთაშორისო დღეს (International Jazz Day). მსურს, გამოვყო აშშ-ის ელჩის კულტურული მემკვიდრეობის დაცვის ფონდი (Ambassador’s Fund for the Cultural Heritage Preservation), რომელიც საქართველოს მდიდარი კულტურის მხარდაჭერას ემსახურება.

მსურს, მადლიერება გამოვხატო „მშვიდობის კორპუსის“ მოხალისის მიმართ, რომელიც მივლენილი იყო ჩვენს სამინისტროში. სამომავლოდ, იმედს ვიტოვებთ, რომ სხვა მოხალისეებიც გაუწევენ სამინისტროს შესაბამის დახმარებას.

მსურს, ასევე მადლიერება გამოვხატო USAID-ის მიმართ პროექტ „HICD+“-ის ინიცირებისთვის, რომელიც მიზნად ისახავდა ადამიანური და ინსტიტუციონალური შესაძლებლობების განვითარებას. პროექტი დაეხმარა სამინისტროს, გაეუმჯობესებინა თავისი პროცედურები; წინ წამოეწია სტრუქტურული ცვლილებების თემა; დაეხვეწა სამინისტროს ყოველდღიური მუშაობის პრაქტიკა, რამაც საშუალება მოგვცა წარმატებით მიგვეღო კულტურის პოლიტიკის დოკუმენტი, რომლის პრაქტიკაც საქართველოში აქამდე არ ყოფილა. ამჟამად, ვმუშაობთ ჩვენს პარტნიორ ინსტიტუტებთან და სხვა სამინისტროებთან ერთად, რათა აღნიშნული დოკუმენტის ფარგლებში შევადგინოთ მოქმედების ორწლიანი ეროვნული გეგმა, რომელიც დოკუმენტში იდენტიფიცირებული მიზნების განხორციელებას მოემსახურება.
 
გარდა ამისა, 2017 წელს იმ მიზეზითაც ველით, რომ აღვნიშნოთ აშშ-სა და საქართველოს დიპლომატიური ურთიერთობების 25 წლისთავი.

ჩვენი სტრატეგიული დოკუმენტის ფარგლებში სამინისტროს შემუშავებული აქვს კულტურული და შემოქმედებითი ინდუსტრიების - Cultural and Creative Industries (CCI) - ხელშეწყობის გეგმა. მიგვაჩნია, რომ CCI-ი საუკეთესო საშუალებაა სამუშაო ადგილების შესაქმნელად, ეკონომიკური ზრდისათვის და ინოვაციების წასახალისებლად. ამჟამად, ჩვენ ვთანამშრომლობთ საქართველოს ეკონომიკისა და მდგრადი განვითარების, სპორტისა და ახალგაზრდობის, ასევე განათლებისა და მეცნიერების სამინისტროებთან და თბილისის მუნიციპალიტეტთან, რათა ჩამოვაყალიბოთ ერთგვარი კოალიცია CCI-ის ხელშესაწყობად. მივესალმებით აშშ-ის მხრიდან ამ მიმართულებით დახმარების აღმოჩენას.

ამჟამად, ასევე ვმუშაობთ ინიციატივაზე სახელწოდებით “Creative Georgia,“ რომელიც მიზნად ისახავს საქართველოში შემოქმედებითი ინდუსტრიების წახალისებას. 

მადლიერებას გამოვხატავთ ამერიკულ მხარესთან თანამშრომლობის გამო. ძალზე დავაფასებთ, თუკი აშშ-ის მხარე შემოგვთავაზებს კულტურული მენეჯმენტის კუთხით გარკვეულ საგანმანათლებლო პროგრამებს.
 
პეტრე კანკავა: სამოქალაქო თანასწორობის დაცვა ჩვენთვის ძალზე მნიშვნელოვანია.  განსაკუთრებით, ვგულისხმობ ეთნიკურ უმცირესობებს და მათ სრულ ინტეგრირებას საზოგადოებაში. ყველა ის სარგებელი და ინიციატივა, რაზეც ვისაუბრეთ და რომელიც აშშ-ის მხარდაჭერით ჩვენი მოქალაქეებისთვის ხელმისაწვდომია, ასევე უნდა იყოს თანაბარწილად ხელმისაწვდომი საქართველოში მცხოვრები ყველა ეთნიკური უმცირესობის წარმომადგენლისათვის.
 
კორტნი ოსტრიანი: ვფიქრობ, რომ იმ საკითხების უმრავლესობა, რაც დღეს განვიხილეთ, არატრადიციული დიპლომატიის კატეგორიას განეკუთვნება. მიმაჩნია, რომ ეს არის საუკეთესო შესაძლებლობა, წინ წამოვწიოთ ის სფეროები, რომლებსაც აქამდე არ შევხებივართ, იქნება ეს კინო-ინდუსტრიის საშუალებით, ახალგაზრდებთან თუ ეთნიკურ უმცირესობებთან დაკავშირების გზით, თუ ისეთი პროექტების ფარგლებში, როგორებიცაა „Youth NBA,“ რომლითაც ჩვენც ვისიამოვნეთ. ამ მხრივ, არსებობს გარკვეული მიმართულებები, რომლებიც შეგვიძლია, გამოვიკვლიოთ, რათა ვიპოვოთ საზოგადებასთან კომუნიკაციის დამატებითი საშუალებები გარდა იმ ჩარჩოებისა, რომლებითაც მთავრობა ისედაც ეკონტაქტება მოსახლეობას.
 
ერთ-ერთი საკითხი, რასაც დღეს ჯერჯერობით არ შევხებივართ, ეს „გლობალური მრეწველობის კვირეულია“ (Global Entrepreneurship Week). ამ საკითხზე მუშაობა სასიამოვნო იყო როგორც საელჩოსთვის, ისე აშშ-ის მთავრობისთვისაც. უფრო მეტიც, აშშ-ის მთავრობა გეგმავს, ქართულ მხარესთან ერთად განაგრძოს თანამშრომლობა მრეწველობისა და ინოვაციების საკითხებზე. აღნიშნულთან დაკავშირებით, სიტყვას გადავცემ ქ. თბილისში აშშ-ის საელჩოს პოლიტიკურ-ეკონომიკური სექციის ხელმძღვანელს, ბატონ დუაიტ ნაისტრომს, რომელთან ერთად საელჩოში ვმუშაობდი მრეწველობის სამუშაო ჯგუფზე (Entrepreneurship Working Group).

დუაიტ ნისტრომი:  გმადლობთ. როგორც იცით, არსებობს მრეწველობის სამუშაო ჯგუფი და გვსურს, განათლებისა და მეცნიერების სამინისტრო აქტიურად ჩაერთოს ამ  ინიციატივაში. უნდა აღვნიშნო, რომ ინოვაციები და მრეწველობა ეკონომიკის ზრდისთვისა და სამუშაო ადგილების შექმნისთვის განსაკუთრებით მნიშვნელოვანია. სხვათა შორის, ინოვაციურმა მიდგომებმა მეორე მსოფლიო ომის შემდეგ აშშ-ის ეკონომიკური ზრდის 75% შეადგინა. უნდა აღინიშნოს ისიც, რომ მშპ-ს ზრდაში მონაწილეობის გარდა, ინოვაციები და მრეწველობა ცვლის ადამიანთა ცხოვრებას; ამაღლებს ცხოვრების სტანდარტებს; აძლიერებს ქალებს; იცავს უსაფრთხოებას; ებრძვის სიღარიბეს და განამტკიცებს თანამშრომლობას ხალხებსა და ერებს შორის.

იმისათვის, რომ ინოვაციებმა და მრეწველობამ საგარეო ინვესტიციების მოზიდვაში მთავარი როლი შეასრულონ, აუცილებელია, საამისოდ შევქმნათ შესაბამისი პირობებიც. აშშ-ის სახელმწიფო დეპარტამენტი ეკონომიკასა და ინოვაციურ მიდგომებს აშშ-ის საგარეო პოლიტიკის ცენტრალურ მიმართულებად მიიჩნევს, რადგან ვიცით, რომ ინვესტიციები და შესაბამისი მენეჯმენტი საშუალებას გვაძლევს, დავწიოთ ბარიერები, რაც, თავის მხრივ, გლობალურ თანამშრომლობას უწყობს ხელს და კერძო სექტორს საშუალებას აძლევს, განავითაროს საერთაშორისო მიწოდების ქსელები (international supply chain), მისწვდეს ახალ ბაზრებს და შექმნას ახალი ტიპის პროდუქტები. ზოგადად, საშუალო და მცირე ბიზნესი კონკურენტული და ეფექტური ბაზრების უმნიშვნელოვანეს ნაწილს წარმოადგენენ. ბევრ ეკონომიკაში SME-ები პასუხისმგებელნი არიან სამუშაო ადგილების შექმნასა და ტექნოლოგიურ ინოვაციებზე.

ჩვენი სამრეწველო სამუშაო ჯგუფის მთელი იდეა იმაში მდგომარეობს, რომ დავაახლოვოთ ერთმანეთთან მთავრობები, კერძო სექტორი და საგანმანათლებლო ინსტიტუტები, რათა საქართველოში შევქმნათ ამ კუთხით საჭირო კულტურა.

ახლა კი, ვთხოვ, აშშ-ის დაავადებათა კონტროლის ცენტრის გლობალური იმუნიზაციის პროგრამის ხელმძღვანელს, ქალბატონ ნინო ხეცურიანს ორიოდე სიტყვით მოგვითხროს მისი ოფისის საქართველოში საქმიანობის შესახებ.
 
ნინო ხეცურიანი: გმადლობთ. CDC-ის ოფისი საქართველოში გამოირჩევა ქართულ მხარესთან აქტიური თანამშრომლობით. ეს არის სუბ-რეგიონული ოფისი, რომელიც ფარავს კავკასიის სხვა ქვეყნებსაც, მაგრამ მისი ძირითადი საქმიანობა ფოკუსირებულია საქართველოზე.

გაგვაჩნია ძალზე ახლო თანამშრომლობა ჯანდაცვისა და სოფლის მეურნეობის სამინისტროებთან. ჩვენი ერთობლივი თანამშრომლობა მოიცავს ისეთ საკითხებს, როგორებიცაა: C-ჰეპატიტის პროგრამა, იმუნიზაცია, ტრენინგები და გლობალური ჯანდაცვის დღის წესრიგი (global health security agenda).

მსურს, გამოვეხმაურო წინანდელ დისკუსიას და კიდევ ერთხელ აღვნიშნო, რომ ჯანდაცვის სექტორში ჩართულობა მნიშვნელოვანია, რათა ვებრძოლოთ რუსეთის „რბილ ძალას.“ ჯანდაცვის მომსახურებაში ამჟამად არსებული ბარიერები გარკვეულწილად მოსახლეობაში იწვევს საბჭოთა კავშირის მიმართ ნოსტალგიას, რაც განსაკუთრებით გაძლიერებულია  აგრესიული რუსული პროპაგანდის ფონზე და მისი მეშვეობით. იმისათვის, რომ რუსულ პროპაგანდას წინააღმდეგობა გავუწიოთ, უნდა წარმოჩნდეს დასავლეთის სამედიცინო სფეროს უპირატესობები, რომელიც მოსახლეობას სთავაზობს მაღალი დონის მომსახურებას, უკეთეს კლინიკურ შედეგებს და უკეთ ახერხებს პაციენტების უზრუნველყოფას, მაშინ როდესაც პოსტ-საბჭოთა ქვეყნებში აშკარად შეიმჩნევა პოსტ-საბჭოთა ჯანდაცვის სისტემის უხარისხო მენეჯმენტი და არაეფექტური მომსახურება. 

გვსურს, მადლობა გადავუხადოთ საქართველოს გლობალური ჯანდაცვის დღის წესრიგში აქტიური ჩართულობისთვის და აშშ-სთან ჯანდაცვის სფეროში ხანგრძლივი და ძალზე წარმატებული თანამშრომლობისთვის. 

ველით, თუ როდის დაასრულებს საქართველო ჯანდაცვის მიმართულებით ეროვნულ სამოქმედო გეგმაზე მუშაობას, რაც თავის მხრივ, მოემსახურება გლობალური ჯანდაცვის დღის წესრიგის იმპლემენტაციას. აღნიშნული გეგმა ეყრდნობა კვლევებს, რომლებიც საქართველომ 2015 წელს ჩაატარა. უნდა აღინიშნოს, რომ საქართველო იყო მსოფლიოში პირველი ქვეყანა, რომელმაც ეს კვლევა ჩაატარა და გამოეხმაურა გლობალური ჯანდაცვის დღის წესრიგის ინიციატივას.

ბიო-დაკვირვებების (bio-surveillance) გაფართოების მეშვეობით, რომელიც გლობალური ჯანდაცვის დღის წესრიგის ერთ-ერთ პუნქტს წარმოადგენს, საქართველოს აქვს პოტენციალი, გახდეს სანიმუშო ქვეყანა რეგიონში დაავადებების პრევენციის, აღმოჩენისა და შესაბამისი რეაგირების თვალსაზრისით.

მსურს, აღვნიშნო, რომ საქართველოში მაღალია მულტირეზისტენტული ტუბერკულოზის (multidrug resistant tuberculosis) შემთხვევები. აღნიშნული მაჩვენებელი, ალბათ, სამჯერ უფრო მაღალია მსოფლიოს ჯანდაცვის ორგანიზაციის ევროპის რეგიონთან შედარებით. მსგავსი შემთხვევების გამოვლენა პაციენტებში გამაფრთხილებელ ნიშანს წარმოადგენს ჩვენთვის. შესაბამისად, ვისურვებდით, სამომავლოდ მოგვესმინა, თუ რა გეგმები ან მოსაზრებები გააჩნია ქართულ მხარეს აღნიშნულთან დაკავშირებით.

გამოსამშვიდობებელი სიტყვები
დავით ზალკალიანი: თუკი მხარეებს კომენტარები აღარ აქვს, მსურს, მადლობა გადაგიხადოთ ყველას დღევანდელი სამუშაო ჯგუფის მუშაობაში აქტიური ჩართულობისათვის და საინტერესო დისკუსიისათვის. დარწმუნებული ვარ, რომ ორმხრივი პარტნიორობა ყველა შესაბამისი მიმართულებით კიდევ უფრო გაღრმავდება, დღევანდელი შეხვედრა კონკრეტულ შედეგებს მოიტანს და სამომავლოდაც გაამყარებს საქართველოს-აშშ თანამშრომლობას.
მსურს, კიდევ ერთხელ დიდი მადლობა გადავუხადო აშშ-ის სახელმწიფო დეპარტამენტის წარმომადგენლებს, USAID-ს მათი კონტრიბუციისათვის, ყველა სხვა ორგანიზაციას ამერიკული მხრიდან, ვინც ჩართულია აღნიშნულ თანამშრომლობაში, ასევე ქართველ კოლეგებს და მომხსენებლებს სხვადასხვა სამინისტროებიდან.
2016 წელი ძალზე ნაყოფიერი იყო აშშ-საქართველოს სტრატეგიული ქარტიის კომისიის ფარგლებში გაწეული სამუშაოს თვალსაზრისით. იმედი მაქვს, რომ კომისიის ფარგლებში 2017 წლის შეხვედრები არანაკლები აქტივობით წარიმართება. დარჩენილი საკითხები შეგვიძლია განვიხილოთ არაფორმალურ შეხვედრაზე, ლანჩის დროს.
ბენ ზიფი: ძალზედ მოკლედ მოგახსენებთ. ჩართულობა და აქტიურობა საქართველოს მხრიდან გაცილებით აღემატება ჩვენი ბევრი სხვა პარტნიორის ჩართულობას. მსგავსი დისკუსიები ყოველთვის ძალიან საინტერესო და  ნაყოფიერია. საქართველო  გახლავთ სულ რამდენიმე მილიონიანი ქვეყანა, რომელიც წარმოდგენილია რეგიონის ძლიერ მოთამაშეებს შორის, თუმცა, თქვენი უწყებების ჩართულობა ამერიკელ კოლეგებთან თანამშრომლობის საქმეში ძალზედ შთამბეჭდავია და წინ უსწრებს პარტნიორობას ძალიან ბევრ სხვა ქვეყანასთან. აღნიშნული გახლავთ დასტური თქვენი მენეჯერული და ორგანიზაციური  უნარებისა და სურვილის, რომ ჩვენს შორის არსებული პარტნიორობა კიდევ უფრო მაღალ დონეზე ავიყვანოთ და სწორი მიმართულებით წარვმართოთ.
ვსაუბრობ არა მხოლოდ იმაზე, თუ რას მივაღწიეთ უკანასკნელი 25 წლის განმავლობაში, არამედ იმაზეც, თუ რა იქნება მომავალში. მე ვარ განსაკუთრებით ოპტიმისტურად განწყობილი. მადლობას გიხდით თქვენი ერთგულებისთვის ორმხრივი შეთანხმების მიმართ. ძალზე ოპტიმისტურად ვარ განწყობილი ჩვენს ურთიერთობებთან დაკავშირებით. ვსარგებლობ შემთხვევით და გისურვებთ ბედნიერ შობა-ახალ წელს.
დავამატებ, რომ მე და ჩემს კოლეგებს არ გვესაჭიროება ზედმეტი მიზეზი თბილისში კვლავ ჩამოსასვლელად, ასე რომ დაგვპატიჟეთ ნებისმიერ დროს. ბედნიერ დღესასწაულებს გისურვებთ. 
ტომას მელია: ვუერთდები ბენს და დიდ მადლობას მოგახსენებთ შეხვედრისათვის. წელს ეს უკვე მესამე დიალოგია, რომელშიც მონაწილეობას ვიღებ და ძალზე კმაყოფილი ვარ დისკუსიებით.
როგორც იცით, აშშ-ის მთავრობა ამჟამად იმყოფება გარდამავალ პერიოდში, ამდენად, ეს იქნება ქარტიის კომისიის მუშაობაში ჩემი ბოლო მონაწილეობა უახლოესი 4 წლის განმავლობაში. ამ ხნის განმავლობაში ძალზედ კმაყოფილი ვიყავი თქვენთან თანამშრომლობის როგორც სახელმწიფო დეპარტამენტის, ასევე USAID-ის  წარმომადგენელი. 
როგორც ბენ ზიფმა აღნიშნა, ჩვენ სერიოზული პარტნიორობა გვაქვს და ის სამომავლოდაც გაგრძელდება. ჩემ გარდა ყველა ის მონაწილე, რომელიც ამჟამად აქ არის წარმოდგენილი, მიიღებს მონაწილეობას სამომავლო შეხვედრაში.  

